
ᑲᒥᓴᓇᐅᑉ ᐅᖃᐅᓯᖏᑦ 
 

 

 

 

 

 

 

 

 

 

ᑲᒥᓴᓇᐅᓚᐅᖅᑑᑉ ᓄᖅᑲᕕᖕᓂᖓ 
ᐃᓚᐃᓐ ᑮᓇᓐ ᐸᓐᔅ ᓄᖅᑲᕕᓚᐅᖅᑐᖅ ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ 
ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᓂᕐᒥᓂᒃ ᔭᓄᐊᕆ 2021-ᒥ.  ᓄᖅᑲᕕᖕᓂᕐᒥᓄᑦ 
ᑎᑭᖢᒍ, ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 
ᑲᒥᓴᓇᑐᐊᑦᑎᐊᖑᓯᒪᔪᖅ.  ᓄᓇᑦᓯᐊᕐᒥ ᑐᓴᐅᒪᔾᔪᑎᓕᕆᓂᕐᒧᑦ 
ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᓚᐅᖅᑐᖅ 1999−ᒥᑦ, ᑭᖑᕐᖓᓂᓗ ᓄᓇᕗᑦ 
ᐊᕗᑎᖕᒪᑕ ᑕᒪᒃᑮᖕᓄᑦ ᓄᓇᑦᓯᐊᕐᒧᑦ ᓄᓇᕗᒻᒧᓪᓗ ᑲᒥᓴᓇᐅᓯᒪᓚᐅᖅᑐᖅ. 

ᐱᔭᒃᓴᖏᑦ ᐅᓄᖅᓯᕙᓪᓕᐊᖏᓐᓇᓕᓚᐅᖅᑐᑦ ᐱᖁᔭᕐᔪᐊᖅ ᐋᖅᑭᒋᐊᖅᑕᐅᖕᒪᑦ, ᓲᕐᓗ 
ᑲᓐᖑᓇᖅᑑᑎᑦ ᒪᓕᒐᖏᓐᓂᒃ ᓯᖁᒥᑦᑎᔪᑦ ᖃᐅᔨᒃᑲᖅᑕᐅᔭᕆᐊᖃᕐᓂᖏᑦ.  ᐃᓚᐃᓐ 
ᓄᓇᕗᒻᒥ 181−ᓂᒃ ᕿᒥᕐᕈᓇᒃᑕᐅᖁᔨᓂᕐᒧᑦ ᐅᓂᒃᑳᓕᐅᖅᓯᒪᔪᖅ, 
ᑕᐃᓐᖏᒃᑲᓗᐊᕐᓗᒋᑦ ᒪᐅᓇᑐᐃᓐᓇᖅ ᐅᓂᒃᑳᓕᐊᕆᔭᕆᐊᖃᖅᑕᖏᑦ, ᐱᖁᔭᕐᔪᐊᑉ 
ᒥᒃᓵᓄᑦ ᐅᖃᐅᓯᒃᓴᖃᕐᓂᖏᑦ, ᑭᓇᑐᐃᓐᓇᕐᒧᓪᓗ ᖃᐅᔨᒪᔨᑕᕆᔭᐅᑦᑕᖅᖢᓂ 
ᑐᑭᓯᒃᑲᓐᓂᕈᒪᔪᖃᑐᐊᖅᐸᑦ.  ᐊᖏᖅᓯᒪᑦᑎᐊᓚᐅᖅᑐᖅ ᑕᒪᓐᓇ ᑐᓴᐅᒪᔾᒧᑎᓂᒃ 

 
 

ᐃᓚᐃᓐ ᑮᓇᓐ ᐸᓐᔅ ᒍᕌᒻ ᔅᑎᐅᓪ 

ᐊᑐᐃᓐᓇᖃᕐᓂᖅ ᑲᓐᖑᓇᖅᑑᑎᑦᑎᔭᕆᐊᖃᕐᓂᕐᓗ ᐃᑲᔫᑕᐅᑦᑎᐊᕈᓐᓇᕐᓂᐊᕐᒪᑦ 
ᓄᓇᕗᒻᒥᐅᓕᒫᓄᑦ. 

ᐃᓚᐃᓐ ᓄᖅᑲᕕᖕᓂᐊᓕᖅᑎᓪᓗᒍ, ᒪᓕᒐᓕᐅᕐᕕᐅᑉ ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ 
ᐃᓱᒪᓕᐅᓕᓚᐅᖅᑐᑦ ᐃᖅᑲᓇᐃᔭᐃᓐᓇᕐᓂᐊᖅᑐᒥᒃ ᑲᒥᓴᓇᑖᕈᒪᓪᓗᑎᒃ ᓄᓇᕗᒻᒥ 
ᓄᓇᖃᕐᓂᐊᖅᑐᒥᒃ.  ᓄᕙᒡᔪᐊᕐᓇᖅ ᐱᔾᔪᑎᒋᓪᓗᒍ, ᐃᓚᐃᓐ ᑭᖑᕝᕕᖅᑎᒃᓴᖓᓂᒃ 
ᕿᓂᕐᓂᖅ ᐊᑯᓂᐅᓂᖅᓴᒻᒪᕆᐅᓚᐅᖅᑐᖅ (ᐊᓯᖏᓪᓘᓐᓃᑦ) ᓂᕆᐅᒋᓚᐅᖅᑕᑦᑎᓐᓂ.  
ᐃᒪᓐᓇ ᑕᐃᖃᑦᑕᓚᐅᖅᑐᖓ “ᐊᑯᓂᐅᓂᖅᐹᖅ ᑕᕝᕙᐅᕗᑏᕋᓱᖕᓂᖅ”.   ᑕᕝᕙᓂ 
ᐃᖅᑲᓇᐃᔮᒥᓃᖏᓐᓇᓚᐅᖅᑐᖅ ᔭᓄᐊᕆ 11, 2021−ᒧᑦ ᑎᑭᖢᒍ.  ᑕᕝᕙᐅᕗᖓ 
ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᑖᓵᖅ. 

ᖁᕕᐊᓲᑎᕙᕋ ᐃᓚᐃᓐ, ᖁᔭᓐᓇᒦᖅᖢᒍᓗ ᐱᓕᕆᐊᕆᖃᑦᑕᓚᐅᖅᑕᖏᓐᓄᑦ (ᐊᒻᒪ 
ᐃᑲᔪᖅᑎᖓ ᓖ ᕙᐃᐳᔅ) ᐊᕐᕌᒍᑦ 21−ᓄᑦ ᓄᓇᕗᒻᒥᐅᓕᒫᑦ ᐱᓪᓗᒋᑦ.  ᖁᔭᓐᓇᒦᒃ 
ᐱᔨᑦᑎᕋᑦᑎᐊᓚᐅᕋᕕᑦ; ᐃᖅᑲᓇᐃᔭᑦᑎᐊᓚᐅᖅᐳᑎᑦ; ᐊᖏᖅᓯᒪᑦᑎᐊᖅᐳᖓ 
ᑐᓐᖓᕕᓕᐊᕆᓯᒪᔭᐃᑦ ᓯᑎᔪᖅ ᑐᓐᖓᕕᒋᖃᓯᐅᑎᓂᐊᕐᓂᓐᓂᒃ. 

ᒍᕌᒻ ᔅᑎᐅᓪ 
ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

  
 

ᖁᕕᐊᓲᑎᕙᕋ ᐃᓚᐃᓐ, 
ᖁᔭᓐᓇᒦᖅᖢᒍᓗ 
ᐱᓕᕆᐊᕆᖃᑦᑕᓚᐅᖅᑕᖏᓐᓄᑦ 
(ᐊᒻᒪ ᐃᑲᔪᖅᑎᖓ ᓖ ᕙᐃᐳᔅ) 
ᐊᕐᕌᒍᑦ 21−ᓄᑦ ᓄᓇᕗᒻᒥᐅᓕᒫᑦ 
ᐱᓪᓗᒋᑦ.   

ᖃᓄᐃᓕᐅᖃᑦᑕᕐᓂᕗᑦ 
 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒻᒥᒃᑰᖅᖢᓂ ᑲᒪᔨᐅᕗᖅ 
ᓄᓇᕗᑦ ᒪᓕᒐᓕᐅᕐᕕᐊᓄᑦ, ᑎᒃᑯᐊᖅᑕᐅᓪᓗᓂ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ 
ᐃᒻᒥᒨᖓᔪᓪᓗ (ᐱᖁᔭᕐᔪᐊᖅ) ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᖓᑕ 
ᐃᓗᐊᓃᑦᑐᖅ ᓈᓴᐅᑎᓕᒃ 61. 

ᑲᒥᓴᓇᐅᑉ ᐱᔪᓐᓇᕐᓂᖅᑖᕆᓯᒪᔭᖏᑦ ᐊᐅᓚᑕᖏᓪᓗ ᑕᕝᕙᓐᖔᖅᐳᑦ ᑐᓴᐅᒪᔾᔪᑎᓂᒃ 
ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ 
ᐱᖁᔭᕐᔪᐊᖓᓐᓂᑦ. 

ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 
ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᖓᑦ ᑕᖅᑲᒃᑯᓂᖓ ᐃᓄᖕᓂᒃ 
ᐱᔪᓐᓇᐅᑎᑖᖅᑎᑦᑎᓯᒪᕗᖅ ᑎᑎᖅᑲᖁᑎᓂᒃ ᐊᑐᐃᓐᓇᖃᕈᓐᓇᕐᓂᕐᒥᒃ ᐸᐸᑕᐅᔪᓂᒃ 
ᓄᓇᕗᑦ ᒐᕙᒪᒃᑯᓐᓄᑦ, ᑭᒡᓕᓕᐅᖅᑕᐅᓯᒪᓂᖏᑦ ᒪᓕᒡᓗᒋᑦ.  ᑐᓴᐅᒪᔾᔪᑎᓂᒃ 
ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᖅ 
ᓄᓇᕗᒻᒥᐅᓂᒃ ᐱᔪᓐᓇᕐᓂᖅᑖᖅᑎᑦᑎᓯᒪᒋᕗᑦ ᖃᐅᔨᒪᔪᓐᓇᕐᓂᕐᒥᒃ ᖃᓄᐃᑦᑐᓂᒃ 
ᑐᓴᐅᒪᔾᔪᑎᓂᒃ ᐸᐸᑦᑎᖕᒪᖔᖏᑦ ᓄᓇᕗᑦ ᒐᕙᒪᒃᑯᓐᓄᑦ ᐃᒻᒥᒨᖓᔪᓂᒃ, ᖃᓄᕐᓗ 
ᐋᖅᑭᒋᐊᖅᑕᐅᔪᓐᓇᕐᒪᖔᖏᑦ ᑕᒻᒪᖅᓯᒪᔪᖃᕐᓂᖅᐸᑦ.  ᑐᓴᐅᒪᔾᔪᑎᓂᒃ 
ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᖅ 
ᓴᐳᒻᓂᒥᐅᓯᖅᓯᓯᒪᒋᕗᑦ ᓄᓇᕗᒻᒥᐅᑦ ᐃᒻᒥᒨᖓᔪᖁᑎᖏᓐᓂᒃ ᐱᔪᓐᓇᕐᓂᖃᓐᖏᑦᑐᑦ 
ᑲᑎᖅᓱᐃᔪᓐᓇᕐᓂᐊᓐᖏᒻᒪᑕ, ᐊᑐᕈᓐᓇᕐᓂᐊᓐᖏᒻᒪᑕ ᓴᖅᑭᑦᑎᔪᓐᓇᕐᓂᐊᓐᖏᒻᒪᑕᓗ 
ᐃᒻᒥᒨᖓᔪᓂᒃ ᑐᓴᐅᒪᔾᔪᑎᓂᒃ. 

ᑲᒥᓴᓇᐅᑉ ᐱᔭᒃᓴᓪᓗᐊᖅᑖᕆᓯᒪᔭᖓ ᑖᒃᑯᐊ ᓄᓇᕗᑦ ᒐᕙᒪᒃᑯᑦ ᑕᒻᒪᓐᖏᓪᓗᑎᒃ 
ᒪᓕᑦᑎᐊᕋᓗᐊᕐᒪᖔᖏᑦ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 
ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᕐᒥᒃ.  ᑕᐃᒪᐃᒡᒍᔪᖅ ᓄᓇᕗᒻᒥᐅᑕᖅ 

ᐱᐅᒃᓴᓐᖏᓐᓂᖅᐸᑦ ᓄᓇᕗᑦ ᒐᕙᒪᒃᑯᑦ ᑭᒡᒍᑎᖏᓐᓂᒃ ᑐᓴᐅᒪᔾᔪᑎᓂᒃ 
ᑐᒃᓯᕌᖃᕋᓗᐊᖅᑎᓪᓗᒍ, ᐅᕝᕙᓘᓐᓃᑦ ᓄᓇᕗᒻᒥᐅᑕᖅ ᐃᒻᒥᒨᖓᔪᖁᑎᖏᑦ 
ᓯᖁᒥᑕᐅᓪᓗᑎᒃ ᐊᑐᖅᑕᐅᓇᓱᒋᓐᓈᒍᓂ.  ᐅᖃᐱᓗᒃᑐᖃᖅᐸᑦ, ᑲᒥᓴᓇ 
ᕿᒥᕐᕈᓇᔭᖅᑐᖅ ᒪᓕᒐᕐᓂᒃ ᓱᓕᔪᕐᓇᐅᑎᓂᒡᓗ, ᐊᒻᒪ ᓄᓇᕗᑦ ᒐᕙᒪᒃᑯᓐᓄᑦ 
ᐊᑐᓕᖁᔭᓕᐅᕐᓗᓂ ᖃᓄᖅ ᑕᒪᒃᑯᐊ ᑐᓴᐅᒪᔾᔪᑏᑦ ᑲᒪᒋᔭᐅᑦᑎᐊᕆᐊᖃᕐᓂᖏᓐᓂᒃ.  

ᑲᒥᓴᓇ ᖃᐅᔨᓴᐃᖃᑦᑕᕐᒥᔪᖅ ᓂᓪᓕᐅᑎᖃᖃᑦᑕᕆᓪᓗᒋᑦ ᐊᑐᐃᓐᓇᖃᕐᓂᐅᑉ 
ᑲᓐᖑᓇᖅᑑᑎᑦᑎᔭᕆᐊᖃᕐᓂᐅᓪᓗ ᒥᒃᓵᓄᑦ ᓄᓇᕗᑦ ᒐᕙᒪᒃᑯᑦ 
ᐃᓚᒋᔭᐅᖃᑕᐅᑎᓪᓗᒋᑦ. 

 

 

   

ᑲᒥᓴᓇᐅᑉ ᐱᔪᓐᓇᕐᓂᖅᑖᕆᓯᒪᔭᖏᑦ 
ᐊᐅᓚᑕᖏᓪᓗ ᑕᕝᕙᓐᖔᖅᐳᑦ 
ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ 
ᐃᒻᒥᒨᖓᔪᓪᓗ 
ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ 
ᐱᖁᔭᕐᔪᐊᖓᓐᓂᑦ. 

2020-21−ᒥ ᑎᑎᖅᑲᑦ ᑲᒪᒋᔭᖏᑕ ᐅᓄᕐᓂᖏᑦ 
ᖃᓄᐃᑦᑑᓂᖏᓪᓗ 
 

ᓄᑖᑦ ᑲᒪᒋᔭᖏᑦ 
2020-21 ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ, ᑐᓴᐅᒪᔾᔪᑎᓕᕆᓂᕐᒧᑦ 
ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᒪᑐᐃᖅᓯᓚᐅᖅᑐᖅ 64-ᓂᒃ ᓄᑖᓂᒃ ᑲᒪᒋᔭᒃᓴᓂᒃ 

ᑲᒪᒋᔭᕆᐊᓖᑦ ᐅᓄᕐᓂᖏᑦ ᐊᔾᔨᒋᔭᐅᖃᑦᑕᓐᖏᓚᑦ ᕿᒥᕐᕈᖁᔨᓂᕐᒧᑦ 
ᑕᑕᑎᖅᑕᐅᓯᒪᔪᑦ ᐅᓄᕐᓂᖏᓐᓂᑦ.  ᐃᓄᒃ ᐊᑕᐅᓯᖅ ᑐᒃᓯᕋᐅᓯᐅᕈᓂ, ᐃᒻᒪᖄ 
ᐊᑕᐅᓯᐅᓐᖏᑦᑐᓂᒃ ᓴᖅᑭᑦᑎᓇᔭᖅᑐᖅ, ᐊᑕᐅᓯᐅᓐᖏᑦᑐᒥᒃ 
ᒪᑐᐃᖅᓯᔾᔪᑕᐅᑐᐃᓐᓇᕆᐊᖃᕐᒪᑦ.  ᐊᒻᒪ, ᑲᒪᒋᔭᐅᔭᕆᐊᓕᒃ ᕿᒥᕐᕈᓂᕐᒧᑦ 
ᐅᓂᒃᑳᓐᖑᖅᑎᑕᐅᖃᑦᑕᓐᖏᑦᑐᖅ.  ᐃᓚᖏᑦ ᑲᒪᒋᔭᕆᐊᓖᑦ ᐋᖅᑭᒃᑕᐅᖃᑦᑕᖅᑐᑦ, 
ᐊᒧᔭᐅᓪᓗᑎᒃ ᐅᕝᕙᓘᓐᓃᑦ ᓇᐅᒃᑯᑦ ᐋᖅᑭᐅᑕᐅᓪᓗᑎᒃ. 

ᓯᒃᑭᑦᑕᖅ 1 ᓇᓗᓇᐃᖅᓯᕗᖅ ᑭᓱᑦ ᐱᕐᔪᐊᖑᓂᖅᐹᖑᓚᐅᕐᒪᖔᖏᑦ ᒪᑐᐃᖅᑕᐅᔪᓂ 
2020-21 ᐊᕐᕌᒍᐊᓂ: 

ᓯᒃᑭᑦᑕᖅ 1. ᑲᒪᒋᔭᐅᔭᕆᐊᖃᖅᑑᑉ ᖃᓄᐃᑦᑑᓂᖓ 

 

 

 
 
 
 
  

ᑲᒪᒋᔭᐅᔭᕆᐊᖃᖅᑑᑉ 
ᖃᓄᐃᑦᑑᓂᖓ 

ᑲᒪᒋᔭᑦ 

ᓴᖅᑭᑕᓂᒃ ᕿᒥᕐᕈᓂᖅ 12 
ᓴᖅᑭᑦᑎᔪᒪᓐᖏᔾᔪᒻᒥᒃ ᕿᒥᕐᕈᓂᖅ 7 
ᐅᖓᕙᕆᐊᖅᑕᐅᓂᕐᒥᒃ ᕿᒥᕐᕈᓂᖅ 3 
ᐊᑭᓖᒋᐊᓕᖕᒥᒃ ᕿᒥᕐᕈᓂᖅ 1 
ᐃᒻᒥᒨᖓᔪᑦ ᓯᖁᒥᑕᓂᒃ ᖃᐅᔨᒃᑲᐅᑦ 13 
ᐃᒻᒥᒨᖓᔪᑦ ᓯᖁᒥᑕᓂᒃ ᐅᖃᐱᓘᑏᑦ 11 
ᓇᖕᒥᓂᖅ ᖃᐅᔨᓴᐃᓂᕐᒥᒃ 
ᐱᒋᐊᖅᑎᑦᑎᓂᖅ 

5 

ᕿᒥᕐᕈᓚᐅᕐᓗᒍ ᐅᖃᐅᓯᒃᓴᖃᕐᕕᐅᖁᔭᑦ 10 
ᐊᓪᓚᕕᖕᓄᑦ ᑐᕌᖓᔪᑦ 2 
ᑲᒪᒋᔭᑦ 64 

ᓯᒃᑭᑦᑕᖅ 2 ᓴᖅᑭᑦᑎᕗᖅ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑕ 
ᐃᓚᒋᔭᐅᖃᑕᐅᓚᐅᕐᓂᖏᑦ 64−ᓂ ᑲᒪᒋᔭᐅᔭᕆᐊᓖᑦ ᒪᑐᐃᖅᑕᐅᓚᐅᖅᑎᓪᓗᒋᑦ: 

 

ᓯᒃᑭᑦᑕᖅ 2. ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ 

 

 

 

 

 

 

 

 

 

 

 

  

ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ ᑲᒪᒋᔭᑦ 
ᐋᓐᓂᐊᖃᕐᓇᓐᖏᑦᑐᓕᕆᔩᑦ 24 
ᐃᓕᓐᓂᐊᖅᑐᓕᕆᔩᑦ 10 
ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ 6 
ᐃᖅᑲᓇᐃᔭᖅᑐᓕᕆᔩᑦ 4 
ᒪᓕᒐᓕᕆᔩᑦ 4 
ᐱᑕᖃᓐᖏ 3 
ᓄᓇᕗᒻᒥ ᓂᕈᐊᖅᑐᓕᕆᔩᑦ 2 
ᐃᓄᓕᕆᔩᑦ 2 
ᑮᓇᐅᔭᓕᕆᔩᑦ 2 
ᓱᕈᓯᕐᓄᑦ ᒪᒃᑯᒃᑐᓪᓗ ᑭᒡᒐᖅᑐᐃᔨ 2 
ᒐᕙᒪᓕᕆᔨᒃᑯᑦ 1 
ᐅᖃᐅᓯᓕᕆᓂᕐᒧᑦ ᑲᒥᓴᓇ 1 
ᓄᓇᕗᒻᒥ ᓯᓚᑦᑐᖅᓴᕐᕕᒃ 1 
ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 1 
ᐃᖅᑲᓇᐃᔭᕐᕕᖕᒥ ᐊᑦᑕᓇᔾᔭᐃᖅᓯᒪᓂᖅ 
ᐊᑭᓕᖅᓱᐃᓂᕐᒧᓪᓗ ᑲᒥᓴᐃᑦ 

1 

ᑲᑎᓪᓗᒋᑦ 64 

ᓂᓪᓕᐅᑎᖃᖁᔨᓂᖅ 
 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐊᑐᐃᓐᓇᕈᓲᖅ 
ᐅᖃᐅᓯᒃᓴᒥᓂᒃ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᓐᓄᑦ ᖃᐅᔨᒪᔨᑕᖃᕈᒪᔪᑦ ᖃᓄᖅ 
ᑐᑭᖃᕐᒪᖔᖓ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 
ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᖅ.  ᑐᓴᐅᒪᔾᔪᑎᓕᕆᓂᕐᒧᑦ 
ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓂᓪᓕᕈᓐᓇᕐᕕᖃᖅᑎᑕᐅᖕᒥᔪᖅ ᒪᓕᒐᓕᐅᖅᑎᐅᑉ 
ᑎᒥᓐᖑᖅᓯᒪᔭᖏᓐᓄᑦ ᐱᔾᔪᑎᒋᓪᓗᒋᑦ ᐱᖁᔭᒃᓴᑦ ᐅᕝᕙᓘᓐᓃᑦ ᐊᓯᖏᑦ 
ᐊᑐᐊᒐᓕᕆᔪᑦ. 

ᑕᒪᑐᒪᓂ ᐊᕐᕌᒍᒥ, ᐅᑯᓄᖓ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᓐᓄᑦ 
ᐊᑐᐃᓐᓇᕈᐃᓚᐅᖅᑐᖅ ᐅᖃᐅᓯᒃᓴᒥᓂᒃ: 

 ᓂᕈᐊᖅᑐᓕᕆᔨ (ᐱᕋᔭᒃᓯᒪᓐᖏᒃᑲᓗᐊᕐᒪᖔᑦ ᑎᑎᖅᑲᓂᒃ ᖃᐅᔨᒋᐊᖁᔨᓂᖅ, 
ᓂᕈᐊᖅᑏᑦ ᐊᑎᖁᖏᑦ) 

 ᐅᖃᐅᓯᓕᕆᓂᕐᒧᑦ ᑲᒥᓴᓇ (ᓴᖅᑭᑦᑎᓂᖅ ᑲᓐᖑᓇᖅᑐᓕᕆᓂᕐᒧᓪᓗ) 
 ᓱᕈᓯᕐᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨ (ᓴᖅᑭᑦᑎᓂᖅ ᑲᓐᖑᓇᖅᑐᓕᕆᓂᕐᒧᓪᓗ) 
 ᐃᖅᑲᓇᐃᔭᖅᑏᑦ ᐊᑦᑕᓇᔾᔭᐃᖅᓯᒪᓂᕐᒧᑦ ᐊᑭᓕᖅᓱᖅᑕᐅᓂᖏᓐᓄᓪᓗ ᑲᒥᓴᓇ 

(ᓄᑖᖅ ᓴᖅᑭᑦᑎᓂᕐᒧᑦ ᐊᑐᐊᒐᖅ) 
 ᐃᓄᓕᕆᔨᒃᑯᑦ (ᐊᖏᕐᓂᕐᒧᑦ ᑕᑕᑎᕆᐊᓖᑦ ᐋᖅᑭᒋᐊᖅᑕᐅᓂᖏᑦ) 
 ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ (ᓄᕙᒡᔪᐊᕐᓇᕐᒧᑦ ᑭᐅᔾᔪᑏᑦ, ᐃᓅᓕᓴᐃᔨᓄᑦ 

ᐱᖁᔭᕐᔪᐊᖅ, ᐃᓱᒪᓕᕆᓂᕐᒧᑦ ᐱᖁᔭᒃᓴᖅ) 
 ᒪᓕᒐᓕᕆᔨᒃᑯᑦ (ᓂᕈᐊᖅᑏᑦ ᐊᑎᖏᓐᓂᑦ ᐊᑐᕐᓂᖅ ᓈᓚᒃᑎᒃᓴᖅᓯᐅᕐᓗᑎᒃ) 

2020-21−ᒥᒃ ᐱᔭᕇᖅᑕᕕᓃᑦ ᐱᓇᐃᓗᑕᐃᓪᓗ 
 
ᑭᖑᕙᖅᓯᒪᔪᖁᑎᖃᓐᖏᓐᓂᖅ 
ᑲᒥᓴᓇᐅᓚᐅᖅᑐᖅ ᓄᖅᑲᕕᓚᐅᓐᖏᓐᓂᕐᒥᓂ ᕿᒥᕐᕈᓚᐅᕐᓂᕐᒧᑦ ᐅᓂᒃᑳᑦ 
ᑭᖑᕙᖅᓯᒪᔪᑦ ᐅᓄᕈᓐᓃᖅᑎᒃᑲᓐᓂᕈᒪᓚᐅᖅᓯᒪᔭᖏᑦ.  ᖁᔭᓕᔪᖓ ᑕᒪᒃᑯᐊ 
ᐱᓕᕆᐊᕆᔪᓐᓇᓚᐅᕐᒪᒋᑦ, ᐱᓗᐊᕐᓗᒍ ᑕᖅᑭᓄᑦ ᓄᖅᑲᕕᓚᐅᓐᖏᓐᓂᕐᒥᓂ.  
ᐃᖅᑲᓇᐃᔮᕆᓚᐅᖅᑕᖏᑦ, ᐊᒻᒪ ᓇᖕᒥᓂᖅ ᐱᒋᐊᓕᖅᑎᓪᓗᖓ, ᓄᓇᕗᒻᒥᐅᓄᑦ 
ᐅᖃᕈᓐᓇᖅᑐᑦ 2021-22 ᑮᓇᐅᔭᓕᕆᓐᓇᐅᑉ ᐊᕐᕌᒍᐊᑕ ᐃᓱᐊᓂ 
ᑭᖑᕙᖅᓯᒪᔪᖃᕈᓐᓃᓚᐅᖅᑐᖅ. 

ᑭᖑᕙᖅᓯᒪᔪᖃᓐᖏᑎᓪᓗᒍ ᑐᓴᕈᒥᓇᖅᑐᖅ.  ᑭᖑᕙᖅᓯᒪᔪᖃᐅᖅᑎᓪᓗᒍ 
ᑐᒃᓯᕋᐅᓯᐅᕈᒪᔫᒐᓗᐊᑦ ᐃᓱᒪᓕᓲᑦ ᑕᒪᓐᓇ ᐊᐅᓚᑦᓯᑦᑎᐊᓐᖏᓐᓂᖓᓂᒃ.  ᐃᓚᖏᑦ 
ᑭᖑᕙᖅᓯᒪᓂᖏᑦ ᐊᐅᓚᔾᔪᓯᑦᑎᓐᓄᑦ ᑕᐃᒪᐃᑦᑐᑦ.  ᑕᐃᒪᐃᑦᑕᕆᐊᖃᖅᖢᑎᒡᓗ, 
ᓲᕐᓗ ᐆᒃᑐᑎᒋᓗᒍ, ᑎᑎᖅᑲᓂᒃ ᕿᓂᕆᐊᖃᕐᓂᖅ, ᐃᓚᐅᓐᖏᑦᑐᑦ 
ᖃᐅᔨᒃᑲᖅᑕᐅᔭᕆᐊᖃᕐᓂᖏᑦ, ᐊᒻᒪ ᑕᒪᒃᑮᒃ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ 
ᑐᒃᓯᕋᐅᓯᐅᖅᑐᓪᓗ ᖃᐅᔨᓴᑦᑎᐊᖅᓯᒪᔪᓂᒃ ᐸᐃᑉᐹᓂᒃ ᖃᐃᑦᑎᖃᑦᑕᕈᓐᓇᕐᓂᐊᕐᒪᑕ.  
ᑲᒪᒋᔭᕆᐊᓖᑦ ᑭᖑᕙᖅᓯᒪᓗᐊᕌᓗᒃᑎᓪᓗᒋᑦ ᐊᑑᑎᖃᕈᓐᓃᖅᑎᑦᑎᓲᖅ 
ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 
ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᕐᒥᒃ.  ᑕᒪᓐᓇ ᐱᔾᔪᑎᒋᓪᓗᒍ 
ᐃᓱᓕᑦᑎᕐᕕᓕᐅᖅᓯᒪᕗᑦ ᑭᖑᓕᕇᑦ ᐊᑐᖅᑕᐅᔭᕆᐊᓖᑦ.  ᑭᓯᐊᓂᓗ ᐃᓱᓕᑦᑕᕐᕕᖏᑦ 
ᐊᑐᖅᑕᐅᔪᐃᓐᓇᐅᖃᑦᑕᓐᖏᒻᒥᔪᑦ, ᐊᓐᖑᑎᔪᖃᓐᖏᒃᑲᓗᐊᖅᐸᓪᓗ 
ᓱᒋᐊᕐᕕᒃᓴᖅᑕᖃᓐᖏᖢᓂ.  ᐊᒃᓱᓪᓘᓐᓃᑦ ᐃᓱᓕᑦᑕᕐᕕᓕᐅᖅᓯᒪᔪᑦ. 

ᑭᖑᕙᖅᓯᒪᔪᖅᑕᖃᓐᖏᑎᓪᓗᒍ ᕿᒥᕐᕈᔭᕆᐊᓖᑦ ᑭᖑᕙᖅᓯᒪᖃᑦᑕᓐᖏᒻᒥᔪᑦ, 
ᐱᓐᖏᑕᑐᐊᕆᓗᒍ ᑲᒥᓴᓇ ᑎᑎᕋᕆᐊᖃᕐᓂᖓ ᕿᒥᕐᕈᓂᕐᒧᑦ ᑐᕌᖓᔪᓂᒃ ᐅᓂᒃᑳᓂ.  
ᑭᖑᕙᖅᓯᒪᔪᖃᓐᖏᑎᓪᓗᒍ ᕿᒥᕐᕈᓂᕐᒧᑦ ᐅᓂᒃᑳᑦ ᐱᔭᕇᖅᑕᐅᔪᓐᓇᖅᑐᑦ 
ᐱᖓᓱᐊᕈᓯᒐᓴᑐᐃᓐᓇᕐᓂᒃ ᐅᓄᓐᖏᓐᓂᖅᓴᓂᒡᓘᓐᓃᑦ.  ᐊᒥᓲᓗᐊᖅᐸᑕ 

ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 
ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᖅᑎᒍᑦ ᐋᖅᑭᒃᑕᐅᓯᒪᔪᑦ, ᑖᔅᓱᒪ 
ᑲᒥᓴᓇᐅᑉ ᑎᑎᕋᕐᕕᐊᑕ ᑕᐃᒪᐃᑎᓐᖏᑕᖓ. 

ᖃᕆᓴᐅᔭᐃᑦ ᖁᐱᕐᕆᔭᐅᓂᖏᑦ 
2019-2020 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂ, ᑲᒥᓴᓇᐅᓚᐅᖅᑐᖅ 
ᐅᖃᐅᓯᒃᓴᖃᕐᔪᐊᓚᐅᖅᑐᖅ ᓄᓇᕗᑦ ᒐᕙᒪᒃᑯᑦ ᖃᕆᓴᐅᔭᖏᑦ 
ᖁᐱᕐᕆᓚᐅᖅᑎᓪᓗᒋᑦ ᓄᕕᐱᕆ 1 ᐊᒻᒪ 2, 2019−ᒥ. 

2020-21 ᑮᓇᐅᔭᓕᕆᓐᓇᐅᑉ ᐊᕐᕌᒍᐊ ᐃᓱᓕᑎᓪᓗᒍ, ᐊᕐᕌᒍᓪᓗᐊᖅ ᓇᑉᐸᖓᓗ 
ᖃᕆᓴᐅᔭᐃᑦ ᖁᐱᕐᕆᔭᐅᓚᐅᖅᑎᓪᓗᒋᑦ, ᓄᓇᕗᑦ ᒐᕙᒪᒃᑯᑦ ᓱᓕ ᖃᓄᐃᒻᒪᑦ 
ᑕᐃᒪᐃᓕᓚᐅᕐᒪᖔᑕ ᓇᓗᔪᑦ.1  

ᑲᒥᓴᓇᐅᓚᐅᖅᑐᖅ ᖃᐅᔨᓴᐃᓂᕐᒥᒃ ᐱᒋᐊᖅᑎᑦᑎᓚᐅᖅᓯᒪᔪᖅ, ᑭᓯᐊᓂᓗ 
ᐊᔾᔨᒌᓐᖏᑦᑐᓂᒃ ᐱᔾᔪᑎᖃᖅᖢᓂ ᓯᕗᒧᐊᒃᐸᓪᓕᐊᓗᐊᓚᐅᓐᖏᑦᑐᖅ.  ᐱᒋᐊᕋᒪ 
ᔭᓄᐊᕆ 2021-ᒥ, ᑕᒪᓐᓇ ᖃᕆᓴᐅᔭᕐᓂᒃ ᖁᐱᕐᕆᔭᐅᓂᕐᒧᑦ ᖃᐅᔨᓴᕐᓂᖅ 
ᐱᔭᕇᖅᑕᐅᒋᐊᖃᕋᓱᒋᓚᐅᖅᑕᕋ.  ᑲᒥᓴᓇᐅᓚᐅᖅᑐᖅ ᓇᓗᓇᐃᖅᓯᒐᓗᐊᖅᑎᓪᓗᒍ 
ᖃᕆᓴᐅᔭᕐᒧᑦ ᐃᓕᐅᖅᑲᖅᑕᐅᓯᒪᔪᑦ ᐅᑎᖅᑎᑕᐅᔪᐃᓐᓇᐅᓂᕋᖅᓯᒪᓕᖅᖢᓂᒋᑦ, 
“ᖃᕆᓴᐅᔭᐃᑦ ᖁᐱᕐᕆᔭᐅᓂᖓ” ᑕᐃᔭᐅᒡᒍᓚᐅᖅᑐᖅ ᐱᔾᔪᑕᐅᓂᕋᖅᖢᓂ ᑕᒪᒃᑯᐊ 
ᐃᒻᒥᒨᖓᔪᑦ ᓯᖁᒥᑕᐅᓂᕋᕋᓗᐊᖅᑎᓪᓗᒋᑦ 
ᑲᒪᒋᔭᐅᔪᓐᓇᓐᖏᔾᔪᑕᐅᓂᕋᖅᑕᐅᓚᐅᓪᓗᑎᒃ.  ᕿᒥᕐᕈᓂᖅ 21-191 ᐅᓂᒃᑳᖏᓐᓂ 
ᐃᒪᓐᓇ ᑎᑎᕋᓚᐅᖅᑐᖓ: 

… ᑭᐅᖃᑦᑕᕐᓂᖅ “ᖃᕆᓴᐅᔭᐃᑦ ᖁᐱᕐᕆᔭᐅᓂᖓ” 
ᐱᔾᔪᑕᐅᓂᕋᖅᑕᐅᔭᕆᐊᖃᕈᓐᓃᖅᑐᖅ ᖃᐅᔨᓴᐃᖁᔨᓂᕐᒧᓪᓗ 
ᓄᖅᑲᖓᐅᑕᐅᔭᕆᐊᖃᓐᖏᖢᓂ.  ᒪᓕᒐᖅ ᐱᐅᓂᖅᓴᐅᔭᕆᐊᖃᖅᑐᖅ.  
ᓄᓇᕗᒻᒥᐅᑦ ᑕᐃᒪᐃᑕᐅᔭᕆᐊᖃᓐᖏᑦᑐᑦ. 

                                    
1 ᐅᑯᐊ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ ᐋᖅᑭᒃᓱᖅᐸᓪᓕᐊᓕᖅᖢᒋᑦ ᒐᕙᒪᒃᑯᑦ ᒪᓕᒐᓕᐅᕐᕕᖕᒧᑦ ᓴᖅᑭᑦᑎᓚᐅᖅᓯᒪᔪᑦ ᑎᑎᖅᑲᓂᒃ ᑕᐃᒎᓯᓕᖕᓂᒃ 
“ᓄᓇᕗᑦ ᒐᕙᒪᒃᑯᑦ ᖃᕆᓴᐅᔭᑦ ᖁᐱᕐᕆᔭᐅᓂᖏᓐᓄᑦ ᐅᓂᒃᑳᑦ” ᔫᓂ 3, 2021-ᒥ.  ᐅᓂᒃᑳᑦ ᐅᓪᓗᓕᖅᓯᒪᔪᑦ ᔪᓚᐃ 14, 2020.  

ᐅᑯᐊ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ ᑎᑎᕋᖅᐸᓪᓕᐊᓕᖅᖢᒋᑦ, ᓱᓕ ᑕᒪᑐᒥᖓ 
ᖃᐅᔨᓴᐃᓂᕋ ᑲᔪᓯᔪᖅ.  ᐱᔭᕇᕈᒪᔭᕋ 2021 ᐃᓱᓕᓚᐅᓐᖏᓐᓂᖓᓂ, ᑭᓯᐊᓂᓗ 
ᑕᐃᒪᐃᓐᓂᐊᕈᒪ ᐃᑲᔪᖅᑕᐅᖏᓐᓇᕆᐊᖃᕐᓂᐊᖅᑐᖓ ᐃᓘᓐᓇᖏᓐᓄᑦ ᒐᕙᒪᒃᑯᑦ 
ᑎᒥᖁᑎᖏᓐᓄᑦ ᐊᑐᖅᑐᓄᑦ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 
ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᕐᒥᒃ. 

ᐃᒻᒥᒨᖓᔪᑦ ᒪᓕᒐᖏᑦᑕ ᓯᖁᒥᑕᐅᖃᑦᑕᕐᓂᖏᑦ ᐅᖃᐅᓯᕆᔭᐅᓐᖏᓗᐊᖃᑦᑕᖅᑐᑦ 
ᑲᒥᓴᓇᐅᓚᐅᖅᓯᒪᔪᖅ ᐃᓱᒪᖃᓚᐅᖅᑐᖅ ᐃᒻᒥᒨᖓᔪᑦ ᒪᓕᒐᖏᓐᓂᒃ ᓯᖁᒥᑦᑎᔪᑦ 
ᐅᖃᐅᓯᐅᖃᑦᑕᓐᖏᓗᐊᕋᓱᒋᓪᓗᓂᒋᑦ.2 ᑕᐃᒪᓐᓇᑦᑎᐊᖅ ᐃᓱᒪᖃᖅᑐᖓ.  

ᑐᓴᐅᔾᔪᑏᑦ ᐊᑐᐃᓐᓇᕈᖅᑎᑕᐅᓂᖏᓐᓄᑦ ᐃᒻᒥᒨᖓᔪᓪᓗ 
ᑲᓐᖑᓇᖅᑑᑎᑕᐅᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᖅ ᐅᖃᖅᓯᒪᔪᖅ ᒐᕙᒪᒃᑯᑦ 
ᑎᒥᓐᖑᖅᑎᓯᒪᔭᖏᑦ “ᖃᐅᔨᒪᔪᖅ ᐅᕝᕙᓘᓐᓃᑦ ᐱᔾᔪᑎᒃᓴᖃᖅᖢᓂ ᐅᒃᐱᕆᔭᓕᒃ” 
ᐃᒻᒥᒨᖓᔪᑦ ᒪᓕᒐᖏᓐᓂᒃ ᓯᖁᒥᑦᑎᔪᖃᕐᓂᖓᓂ ᐅᖃᐅᓯᖃᕆᐊᖃᖅᑐᑦ 
ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒧᑦ, ᐅᓄᓐᖏᓛᑦ ᒪᓕᒐᖏᑦ 
ᐊᑐᖅᑕᐅᒃᐸᑕ.3 

ᑕᒪᓐᓇ ᒪᓕᒃᑕᐅᔭᕆᐊᖃᕋᓗᐊᖅᑎᓪᓗᒍ, ᑖᓐᓇᓗ ᐱᖁᔭᕐᔪᐊᖅ 
ᐊᑐᓕᖅᑎᑕᐅᓚᐅᖅᓯᒪᒐᓗᐊᖅᑎᓪᓗᒍ 2012−ᒥ, ᑐᓴᐅᒪᔾᔪᑎᓕᕆᓂᕐᒧᑦ 
ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐅᓄᓐᖏᑦᑐᑯᓗᖕᓂᒃ ᐃᒻᒥᒨᖓᔪᓂᒃ 
ᓯᖁᒥᑦᑎᓂᕋᐃᔪᓂᒃ ᖃᐅᔨᒃᑲᖅᑕᐅᓯᒪᔪᖅ.  ᐃᒻᒪᖄ ᐅᓄᓐᖏᑦᑐᑯᓗᐃᑦ 
ᓯᖁᒥᑦᑎᓐᓂᕐᒪᑕ.  ᑕᐃᒪᐃᒃᑲᓗᐊᖅᑎᓪᓗᒍ, ᐅᓄᒃᑲᓐᓂᓪᓗᐊᖅᑐᑦ 
ᐅᖃᐅᓯᕆᔭᒃᓴᕕᓂᐅᒐᓗᐊᑦ ᐊᑐᖅᖢᒍ ᑐᓴᐅᔾᔪᑏᑦ ᐊᑐᐃᓐᓇᕈᖅᑎᑕᐅᓂᖏᓐᓄᑦ 
ᐃᒻᒥᒨᖓᔪᓪᓗ ᑲᓐᖑᓇᖅᑑᑎᑕᐅᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᖅ, ᑭᓯᐊᓂᓗ 
ᑕᐃᒪᐃᓐᖏᑦᑐᖅ. 

                                    
2 ᑕᑯᒋᐊᕐᓗᒍ, ᓲᕐᓗ, ᐊᕐᕌᓂᓂᓴᐃᑦ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓃᑦᑐᑦ ᒪᒃᐱᖅᑐᒐᖅ 10. 
3 ᑐᓴᐅᒪᔾᔪᑏᑦ ᐊᑐᐃᓐᓇᕈᖅᑎᑕᐅᓯᒪᓂᖏᓐᓄᑦ ᑲᓐᖑᓇᖅᑑᑎᑕᐅᔭᕆᐊᖃᕐᓂᕐᒧᓪᓗ ᐱᖁᔭᕐᔪᐊᖅ, ᐃᓚᖓ 2, ᐊᒡᕕᐊ E.  
ᐅᓂᒃᑲᐅᓯᕆᔭᐅᓂᐊᖅᑐᖅ, ᓯᖁᒥᑕᖅ “ᑕᖏᖃᕆᐊᓕᒃ” ᑖᓐᓇ ᐅᖃᐅᓯᖅᑕᖅ ᓇᓗᓇᐃᖅᑕᐅᒃᑲᓐᓂᖅᑐᖅ ᐃᓚᖓ ᓈᓴᐅᑎᓕᒃ 49.9(2). 

ᑕᐸᐃᕐᓇᒻᒪᕆᒃᑐᖅ, ᖃᕆᓴᐅᔭᐃᑦ ᖁᐱᕐᕆᔭᐅᑎᓪᓗᒋᑦ ᓄᕕᐱᕆ 2019−ᒥ − ᐊᒻᒪ 
ᖁᕕᕐᕆᔭᐅᓂᖏᑦᑎᒍᑦ ᓄᓇᕗᑦ ᒐᕙᒪᒃᑯᑦ ᐸᐃᑉᐹᖁᑎᓕᒫᑦᑎᐊᖏᑦ 
ᖃᕆᓴᐅᔭᒃᑰᖅᑐᑦ ᐊᒃᑐᖅᑕᐅᔪᐃᓐᓇᐅᔪᒃᓴᐅᓚᐅᖅᑐᑦ − ᑭᓯᐊᓂᓗ 
ᑕᐃᒪᐃᒃᑲᓗᐊᖅᑎᓪᓗᒍ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 
ᖃᐅᔨᒃᑲᖅᑕᐅᓚᐅᓐᖏᑦᑐᖅ ᑐᓴᐅᔾᔪᑏᑦ ᐊᑐᐃᓐᓇᕈᖅᑎᑕᐅᓂᖏᓐᓄᑦ ᐃᒻᒥᒨᖓᔪᓪᓗ 
ᑲᓐᖑᓇᖅᑑᑎᑕᐅᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 49.9 
ᐊᖅᑯᑕᐅᓗᓂ.  ᐃᓕᓐᓂᐊᖅᑐᓕᕆᔨᒃᑯᑦ ᐃᖅᑲᓇᐃᔭᖅᑎᑕᖓᑕ ᐃᓚᖓᑕ 
ᖃᕆᓴᐅᔭᖓ ᖁᕕᕐᕆᔭᐅᒐᓗᐊᕐᒪᑦ ᕕᕗᐊᕆ 2021−ᒥ ᓱᓕ ᑲᒥᓴᓇ 
ᐅᖃᐅᔾᔭᐅᓚᐅᖅᓯᒪᓐᖏᑦᑐᖅ. 

ᑕᐃᒪᓐᓇ ᐊᖏᑎᒋᔪᒥᒃ ᐱᕐᔪᐊᕌᓗᖕᒥᒡᓗ ᖁᐱᕐᕆᔭᐅᒐᓗᐊᖅᑎᓪᓗᒋᑦ ᖃᕆᓴᐅᔭᐃᑦ 
ᐃᒻᒥᒨᖓᔪᓂᒃ ᐃᓗᓕᓖᑦ ᓄᓇᕗᒻᒥᐅᑕᓕᒫᓂᒃ ᐱᔾᔪᑎᖃᖅᑐᓂᒃ ᓱᓕ 
ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 
ᖃᐅᔨᒃᑲᖅᑕᐅᓚᐅᖅᓯᒪᓐᖏᑦᑐᖅ.  ᑕᐃᒪᐃᑉᐸᑦ ᐱᖁᔭᕐᔪᐊᖅ 
ᐋᖅᑭᑦᑎᐊᖅᓯᒪᓐᖏᓚᖅ, ᐅᕝᕙᓘᓐᓃᑦ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ 
ᑐᑭᓯᐊᓐᖏᑦᑐᑦ ᖃᓄᖅ ᑖᓐᓇ ᐱᖁᔭᕐᔪᐊᖅ ᐊᑐᖅᑕᐅᖃᑦᑕᕆᐊᖃᕐᒪᖔᖓᓂᒃ. 

ᐃᒻᒥᒨᖓᔪᑦ ᒪᓕᒐᑦ ᓯᖁᒥᑕᐅᑎᓪᓗᒋᑦ ᖃᐅᔨᒃᑲᐃᔭᕆᐊᖃᕐᓂᖅ ᐋᖅᑭᒃᑕᐅᓯᒪᕗᖅ 
ᐃᓄᐃᑦ ᐊᒃᑐᖅᑕᐅᔪᑦ ᖃᐅᔨᒃᑲᖅᑕᐅᑲᐅᑎᒋᔪᓐᓇᕐᓂᐊᕐᒪᑕ ᐊᒻᒪ 
ᐱᔭᕇᖅᑕᐅᑲᐅᑎᒋᓗᑎᒃ ᐃᒻᒥᓂᒃ ᓴᐳᒻᒥᐅᓯᖅᓯᒪᐅᑎᓂᒃ 
ᐊᐅᓚᔾᔭᐃᒋᐊᕈᓐᓇᕐᓂᐊᕐᒪᑕ.  ᑐᒡᓕᐊ ᐱᔾᔪᑖ ᐃᒻᒥᒃᑰᖅᑐᒥᒃ ᒐᕙᒪᒃᑯᓐᓄᑦ 
ᐊᒃᑐᐃᓂᖃᓐᖏᑦᑐᒥᒃ ᑕᑯᓐᓇᖅᑕᐅᖁᓪᓗᒋᑦ ᐃᒻᒥᒨᖓᔪᑦ ᓯᖁᒥᑕᐅᑎᓪᓗᒋᑦ 
ᐊᐅᓚᔾᔭᐃᒋᐊᖅᑎᑦᑎᔨᒥᒃ.  ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ 
ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᓘᓐᓇᖏᓐᓂᒃ ᑎᑎᕋᖅᑕᐅᔭᕆᐊᖃᖅᑐᓕᒫᓂᒃ 
ᐸᐸᑦᑎᖃᑦᑕᖅᑐᖅ ᐃᒻᒥᒨᖓᔪᑦ ᓯᖁᒥᑕᐅᓂᖏᓐᓂᒃ ᐱᔾᔪᑎᓕᖕᓂᒃ, 
ᑕᐃᒪᐃᑦᑐᓐᓇᓐᖏᑎᓪᓗᒋᑦ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ. 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐱᓕᕆᕕᐊ ᐃᒻᒥᒨᖓᔪᑦ ᒪᓕᒐᖏᓐᓂᒃ 
ᓯᖁᒥᑦᑎᓂᕐᒥᒃ ᑕᑯᔪᒪᓐᖏᑦᑎᐊᖅᑐᑦ, ᑕᐃᒪᐃᔾᔪᑎᖃᖅᑐᒃᓴᐅᓪᓗᑎᒃ ᐃᒻᒥᒨᖓᔪᑦ 
ᑐᓴᐅᒪᔾᔪᑏᑦ ᐸᐸᑕᖏᑦᑕ ᐊᒥᓲᓗᐊᕐᓂᖏᓐᓄᑦ ᐊᒻᒪ ᑲᓐᖑᓇᖅᑑᓂᖏᓐᓄᑦ.  
ᐃᒻᒥᒨᖓᔪᑦ ᒪᓕᒐᖏᑦ ᓯᖁᒥᑕᐅᑎᓪᓗᒋᑦ ᑖᒃᑯᐊ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐅᓄᓛᓂᒃ ᑐᓂᓯᖃᑦᑕᖅᑐᑦ ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ 
ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒧᑦ. 

ᐊᓯᖏᓐᓂ ᒐᕙᒪᒃᑯᑦ ᐱᓕᕆᕕᖏᓐᓂ ᑎᒥᓐᖑᖅᑎᓯᒪᔭᖏᓐᓂᓗ 
ᐱᑎᑕᐅᖃᑦᑕᓐᖏᑦᑎᐊᒻᒪᕆᑲᓴᒃᑐᒍᑦ, ᒪᒥᐊᓇᖅᑐᕐᓗ, ᓄᓇᕗᒻᒥᐅᑦ 
ᐃᒻᒥᒨᖓᔪᖁᑎᖏᑦ ᓴᐳᒻᒥᐅᓯᖅᑕᐅᓯᒪᑦᑎᐊᓐᖏᓐᓂᖏᓐᓂᒃ.  ᐊᓯᖏᑦ ᒐᕙᒪᒃᑯᑦ 
ᖃᐅᔨᒪᔪᒃᓴᐅᓐᖏᒻᒪᑕ ᐅᖃᐅᓯᖃᖃᑦᑕᕆᐊᖃᕐᓂᕐᒥᖕᓂᒃ ᑐᓴᐅᔾᔪᑏᑦ 
ᐊᑐᐃᓐᓇᕈᖅᑎᑕᐅᓂᖏᓐᓄᑦ ᐃᒻᒥᒨᖓᔪᓪᓗ ᑲᓐᖑᓇᖅᑑᑎᑕᐅᔭᕆᐊᖃᕐᓂᖏᓐᓄᑦ 
ᐱᖁᔭᕐᔪᐊᖅᑎᒍᑦ, ᐅᕝᕙᓘᓐᓃᑦ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 
ᑲᒥᓴᓇᒧᑦ ᐅᖃᐅᓯᖃᕆᐊᖃᕐᓂᕐᒥᑕ ᐱᕙᓪᓕᐊᔾᔪᓯᕆᓂᐊᖅᑕᖏᑦ 
ᐋᖅᑭᒃᓯᓯᒪᑦᑎᐊᓐᖏᓐᓂᖏᓐᓄᑦ. 

ᐆᒃᑑᑎ:  ᓄᓇᕗᒻᒥ ᓯᓚᑦᑐᖅᓴᕐᕕᒃ 

ᕕᕗᐊᕆ 2021-ᒥ, ᐅᑭᐅᖅᑕᖅᑐᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 
ᐊᐅᓚᑦᓯᔨ (TAM) ᐃᓘᓐᓇᖏᓐᓂᒃ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 
ᑐᑭᒧᐊᒃᑎᑦᑎᔨᓕᒪᓂᒃ ᖃᐅᒃᑲᐃᓚᐅᖅᓯᒪᔪᖅ ᓇᓗᓇᐃᖅᓯᒪᔪᑦ ᓄᓇᕗᑦ ᒐᕙᒪᒃᑯᖏᑦ 
ᖃᕆᓴᐅᖏᑦ ᐃᒻᒥᒨᖓᔪᓂᒃ ᑐᓴᐅᒪᔾᔪᑎᓂᒃ ᐃᓗᓕᖃᑐᐃᓐᓇᕆᐊᖃᕐᓂᖏᓐᓂᒃ. 
ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐊᐅᓚᑦᓯᔨ ᑐᑭᒧᐊᒃᑎᓂᒃ 
ᑎᓕᓯᓕᓚᐅᖅᓯᒪᔪᖅ ᕿᒥᕐᕈᓇᒃᑕᐅᖁᓪᓗᓂᒋᑦ ᑐᓴᐅᒪᔾᔪᑎᓕᒫᑦ ᑎᒥᖁᑎᖏᑕ 
ᐃᓗᐊᓃᑦᑐᑦ, ᐊᒻᒪ ᐃᒻᒥᒨᖓᔪᓂᒃ ᑐᓴᐅᒪᔾᔪᑎᓂᒃ ᓇᓂᓯᒍᑎᒃ, ᑖᓐᓇ 
ᓄᒃᑎᖅᑕᐅᖁᓪᓗᒍ ᐊᒻᒪ/ᐅᕝᕙᓘᓐᓃᑦ ᓴᐳᒻᒥᐅᓯᕐᓗᒋᑦ ᑕᐃᒃᑯᐊ ᐃᒻᒥᒨᖓᔪᖁᑎᓖᑦ. 

ᐃᓘᓐᓇᖏᑦ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᓕᒫᖏᓐᓂ, ᓄᓇᕗᒻᒥ ᓯᓚᑦᑐᖅᓴᕐᕕᒃᑯᑦ 
ᑖᒃᑯᐊᑐᐊᑦᑎᐊᖅ ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᒥᒃ ᖃᐅᔨᒃᑲᐃᓚᐅᖅᓯᒪᔪᑦ ᐃᒻᒥᒨᖓᔪᓂᒃ ᑐᓴᐅᒪᔾᔪᑎᓂᒃ ᖃᕆᓴᐅᔭᖏᑦ 
ᐃᓗᓕᖃᕐᓂᖏᓐᓂᒃ.  ᑐᓴᐅᒪᔾᔪᑏᑦ ᐃᓗᓕᖃᖃᓯᐅᔾᔨᓚᐅᖅᑐᑦ, ᐆᒃᑑᑎᒋᓗᒍ, ᐃᓅᑉ 
ᐊᑎᖓᓂᒃ, ᑐᕌᕈᑖᓂᒃ ᐊᒻᒪ ᐃᖅᑲᓇᐃᔭᕐᓂᕐᒧᑦ ᓈᓴᐅᑎᖏᓐᓂᒃ.  ᓄᓇᕗᒻᒥ 
ᓯᓚᑦᑐᖅᓴᕐᕕᒃᑯᑦ ᑖᒃᑯᓂᖓ ᑐᓴᐅᒪᔾᔪᑎᓂᒃ ᓄᒃᑎᕆᑲᐅᑎᒋᓚᐅᖅᑐᑦ 
ᒪᑐᐃᖅᑕᐅᔪᓐᓇᓐᖏᑦᑐᒧᑦ ᐊᒻᒪ ᖃᐅᔨᒃᑲᖅᑕᐅᓪᓗᑎᒃ ᑕᐃᒃᑯᐊ ᑕᐃᔭᐅᓯᒪᔪᑦ 
ᐊᒃᑐᖅᑕᐅᔪᓪᓘᓐᓃᑦ.  ᓄᓇᕗᒻᒥ ᓯᓚᑦᑐᖅᓴᕐᕕᒃᑯᑦ ᑕᐃᒫᑦᑎᐊᖅ ᑕᒪᒃᑯᓂᖓ 
ᑲᒪᒋᔭᖃᓚᐅᖅᑐᑦ.  ᓯᓚᑦᑐᖅᓴᕐᕕᒃᑯᑦ ᑭᖑᓪᓕᖅᐹᖅᓯᐅᑏᑦ ᐅᓂᒃᑳᓕᐊᖏᑦ 
ᐱᔭᐅᓯᒪᓕᖅᑎᓪᓗᒋᑦ, ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 
ᑲᒥᓴᓇ ᑎᑎᖅᑲᖁᑎᖏᓐᓂᒃ ᒪᑐᓯᓕᓚᐅᖅᑐᖅ.  ᑕᐃᒃᑯᐊ ᑐᖏᓕᕇᒃᑐᖅ 
ᐊᑐᖅᑕᐅᓚᐅᖅᑐᑦ ᑕᐃᒫᑦᑎᐊᖑᓚᐅᖅᑐᑦ.  ᑕᒻᒪᖅᑐᖃᓚᐅᖅᐳᖅ ᐃᒻᒥᒨᖓᔪᑦ 
ᑐᓴᐅᒪᔾᔪᑏᑦ ᐃᓕᔭᐅᖃᓯᐅᔾᔭᐅᖕᒪᑕ ᑕᖅᑲᒃᑯᓄᖓ ᑕᑯᔭᐅᔪᓐᓇᖅᑐᓄᑦ, ᑭᓯᐊᓂᓗ 
ᓄᓇᕗᒻᒥ ᓯᓚᑦᑐᖅᓴᕐᕕᒃᑯᑦ ᑕᒪᑐᒥᖓ ᑕᒻᒪᕐᓂᐅᔪᓂᒃ ᐅᔾᔨᕆᓚᐅᖅᑐᑦ ᐊᒻᒪ 
ᐋᖅᑭᒃᖢᓂᔾᔪᒃ.  ᑕᐃᒪᓐᓇ ᑕᕝᕙ ᐊᐅᓚᓂᖃᕆᐊᖃᖅᐳᑦ ᑎᒥᓐᖑᖅᑎᑕᐅᓯᒪᔪᑦ ᐊᒻᒪ 
ᒐᕙᒪᒃᑯᑦ ᐱᓕᕆᕝᕕᖏᑦ. 

ᐃᓱᒪᖅᓱᕈᓐᓇᕐᕕᖃᖅᑎᑕᐅᓂᕐᒥᒃ ᐊᑐᓐᖏᓗᐊᕐᓂᖅ 
ᑐᓴᐅᔾᔪᑏᑦ ᐊᑐᐃᓐᓇᕈᖅᑎᑕᐅᓂᖏᓐᓄᑦ ᐃᒻᒥᒨᖓᔪᓪᓗ 
ᑲᓐᖑᓇᖅᑑᑎᑕᐅᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᑉ ᐃᓚᖓ ᐊᑐᖅᑕᐅᓐᖏᓗᐊᕐᒥᔪᖅ 
ᓄᓇᕗᑦ ᒐᕙᒪᒃᑯᓐᓄᑦ:  ᐃᓱᒪᖅᓱᕈᓐᓇᕐᕕᖃᖅᑎᑕᐅᓂᕐᒥᒃ ᐊᑐᓐᖏᓗᐊᕐᓂᖅ. 

ᓄᓇᕗᑦ ᒐᕙᒪᒃᑯᑦ ᑐᓴᐅᒪᔾᔪᑎᓂᒃ ᓴᖅᑭᑦᑎᓐᖏᑉᐸᑕ, ᐃᓂᖃᕆᐊᓕᒃ 
ᐊᑐᓐᖏᑎᑦᑎᔪᓐᓇᕐᓂᕐᒥᒃ ᑐᓴᐅᔾᔪᑏᑦ ᐊᑐᐃᓐᓇᕈᖅᑎᑕᐅᓂᖏᓐᓄᑦ ᐃᒻᒥᒨᖓᔪᓪᓗ 
ᑲᓐᖑᓇᖅᑑᑎᑕᐅᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᕐᒥᒃ.  ᒪᕐᕈᐃᓕᖓᕗᑦ 
ᐊᑐᓐᖏᑎᑦᑎᔪᓐᓇᕐᓂᖅ:  ᒪᓕᒐᖅᑎᒍᑦ ᐊᑐᕆᐊᖃᓪᓚᕆᖕᓂᒃ ᐃᓱᒪᖅᓱᕐᕕᖃᕐᓂᕐᓗ. 

ᒪᓕᒐᖅᑎᒍᑦ ᐊᑐᕆᐊᖃᖅᑎᑦᑎᓂᕐᒧᑦ ᑐᕌᖓᔪᖅ ᐅᖃᖅᓯᒪᔪᖅ ᓄᓇᕗᑦ ᒐᕙᒪᒃᑯᑦ 
ᑐᓴᐅᒪᔾᔪᑎᓂᒃ ᓴᖅᑭᑦᑎᓂᐊᓐᖏᓚᑦ, ᒪᓕᒐᖅᑎᒍᑦ ᐊᑐᕆᐊᖃᓪᓚᖕᓂᕐᒧᑦ ᒪᓕᒐᐃᑦ 
ᑕᕝᕙᐅᒃᐸᑕ.  ᑕᒪᓐᓇ ᐊᓯᖅᑯᕝᕕᒃᓴᖃᓐᖏᑦᑐᖅ.  

ᐃᓱᒪᖅᓱᕐᓗᓂ ᐊᑐᓐᖏᑎᑦᑎᓂᖅ ᐅᖃᖅᓯᒪᕗᖅ ᓄᓇᕗᑦ ᒐᕙᒪᒃᑯᑦ ᐱᔪᒪᒍᑎᒃ 
ᑐᓴᐅᒪᔾᔪᑎᓂᒃ ᓴᖅᑭᑦᑎᓐᖏᑦᑑᔪᓐᓇᖅᑐᑦ, ᒪᓕᒐᖅᑎᒍᑦ ᐊᑐᕆᐊᖃᓪᓚᖕᓂᕐᒧᑦ 
ᒪᓕᒐᐃᑦ ᑕᕝᕙᐅᒃᐸᑕ.  ᓱᓖᓛᒃ ᐃᓱᒪᖅᓱᕐᕕᖃᖅᐳᑦ − ᑕᐃᒪᐃᒃᑲᓗᐊᖅᑎᓪᓗᒍ ᓱᓕ 
ᓂᕈᐊᕈᓐᓇᖅᑐᑦ ᓇᓕᐊᖕᓂᒃ ᐊᑐᕐᓂᐊᕐᒪᖔᕐᒥ − ᑕᐃᒪ ᐃᓱᒪᖅᓱᕈᓐᓇᕐᓂᕐᒥᓂᒃ 
ᐊᑐᕆᐊᖃᖅᐳᑦ, ᑕᐃᒪᐃᓕᓪᓗᓂᓗ ᓴᖅᑭᓐᓂᐊᕐᒪᖔᕐᒥ ᐃᓱᒪᒃᓴᖅᓯᐅᕈᓐᓇᕐᓂᐊᕐᒪᑦ, 
ᐊᒻᒪ ᐃᓱᒪᓕᐅᕈᑎᒋᓕᕐᓗᓂᐅᒃ. 

ᐅᓇᐅᕗᖅ ᐊᑲᐅᓐᖏᓕᐅᕈᑦ, ᑕᐃᒃᑯᐊᓗ ᐱᓕᕆᐊᕆᖃᑦᑕᖅᑕᕗᑦ ᐊᑐᖅᖢᒋᑦ, 
ᓄᓇᕗᑦ ᒐᕙᒪᒃᑯᑦ ᐃᓱᒪᖅᓱᕐᕕᖃᕈᓐᓇᕐᓂᕐᒥᖕᓂᒃ ᐊᑐᓚᐅᖅᓯᒪᓐᖏᑲᓴᒃᑐᑦ.  
ᐊᑐᓐᖏᑎᑦᑎᓂᕐᒧᑦ ᒪᓕᒐᐃᑦ ᐊᑐᖅᑕᐅᒃᐸᑕ, ᓄᓇᕗᑦ ᒐᕙᒪᒃᑯᑦ ᓲᕐᓗ 
“ᑲᒪᒋᔭᐅᖁᔭᖅ ᒪᑐᔭᖅ”.  ᑕᒪᓐᓇ ᒪᓕᒐᖅᑎᒍᑦ ᑕᒻᒪᕐᓂᐅᔪᖅ, ᑭᓯᐊᓂᓗ 
ᑕᐃᒪᐃᒃᑲᓗᐊᖅᑎᓪᓗᒍ, ᓄᓇᕗᑦ ᒐᕙᒪᒃᑯᑦ ᑕᒪᓐᓇ ᐊᑐᐃᓐᓇᖅᑕᖓ. 

ᑲᒥᓴᓇᐅᓚᐅᖅᑑᑉ ᕿᒥᕐᕈᓂᐅᑉ ᐅᓂᒃᑳᓕᐊᕆᓚᐅᖅᑕᖏᑦ 2004−ᒥ ᓄᓇᕗᑦ 
ᒐᕙᒪᒃᑯᓐᓂᒃ ᐅᖃᐅᔾᔨᓚᐅᖅᑐᖅ ᑕᒪᓐᓇ ᐃᓱᒪᖅᓱᕈᓐᓇᕐᕕᖃᕐᓂᖅ 
ᐊᑐᖅᑕᐅᑦᑎᐊᖁᓪᓗᒍ.  ᑕᐃᒪᓐᖓᓂᑦ, ᕿᒥᕐᕈᓂᕐᒧᑦ ᐅᓂᒃᑳᓂᒃ ᐅᓄᖅᑐᑲᓪᓚᖕᓂᒃ 
ᐱᔾᔪᑎᓕᖕᓂᒃ ᓄᓇᕗᑦ ᒐᕙᒪᒃᑯᑦ ᐃᓱᒪᖅᓱᕈᓐᓇᕐᕕᖃᕐᓂᕐᒥᓂᒃ 
ᐊᑐᓐᖏᓗᐊᖃᑦᑕᕐᓂᖏᑦ, ᐅᓪᓗᒥᒧᑦ ᑎᑭᖢᒍ ᐃᓚᒋᔭᐅᖃᑕᐅᓪᓗᓂᓗ ᑕᒪᑐᒪᓂ 
ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ ᐊᑐᖅᑕᑦᑎᓐᓂ. 

ᑕᒻᒪᖅᓯᒪᔪᖅᑕᖃᓪᓚᕆᒃᑐᖅ ᑖᓐᓇ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ 
ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᖅ ᓄᓇᕗᑦ ᒐᕙᒪᒃᑯᑦ 
ᑕᐃᒪᓐᖓᓕᒫᖅ ᒪᓕᒐᖅᑎᒍᑦ ᑕᒻᒪᐃᓐᓇᖃᑦᑕᖅᑎᓪᓗᒋᑦ, ᓱᓕ ᐊᓯᔾᔨᖅᑐᖃᓐᖏᑦᑐᖅ.  
ᑕᐃᒪᐃᑕᐅᑎᓪᓗᒍ ᑭᓇᑐᐃᓐᓇᕐᒥᒃ ᐃᑲᔪᓐᖏᑦᑐᖅ. 

ᕿᒥᕐᕈᓂᕐᒧᑦ ᐅᓂᒃᑳᖅ 21-193 ᐃᓗᐊᓂ, ᑕᒪᓐᓇ ᐊᑲᐅᓐᖏᓕᐅᕈᑦ 
ᑐᑭᓯᓇᖅᓯᑎᓐᓇᓱᓚᐅᖅᖢᒍ ᐊᒻᒪ ᓇᓗᓇᐃᖅᓯᕕᒋᓪᓗᒋᑦ ᑕᒪᓐᓇ 
ᐊᑐᕆᐊᖃᓐᖏᓐᓂᖓᓂᒃ, ᐅᑯᓂᖓ ᐊᑖᓃᑦᑐᓂᒃ ᑎᑎᕋᓕᓚᐅᖅᓯᒪᔪᖓ: 

[23] ᐱᐅᓂᖅᓴᒥᒃ ᐱᑕᓕᒃ, ᐱᐅᓂᖅᓴᐅᓇᔭᖅᑐᖅ ᓄᓇᕗᒻᒥ ᒐᕙᒪᒃᑯᑦ 
ᑎᒥᓐᖑᖅᑎᓯᒪᔭᖏᑦ ᓱᓇᒃᑯᑖᖃᐅᓕᖅᑎᓗᑎᒃ ᒪᓕᒐᓂᒃ ᒪᓕᒍᓐᓇᕐᓂᐊᕐᒪᑕ, 
ᐱᓗᐊᕐᓗᒍ ᐃᓱᒪᖅᓱᕈᓐᓇᕐᓂᕐᒥᒃ ᐊᑐᕐᓗᑎᒃ ᑲᒪᒋᔭᖃᓕᕌᖓᒥᒃ ᑲᓐᖑᓇᖅᑐᓂᒃ 
ᑐᒃᓯᕋᖅᑐᖃᕐᓂᓕᒫᖓᓂᒃ.  ᐃᒻᒪᖄ ᓄᓇᕗᑦ ᒐᕙᒪᒃᑯᑦ ᐃᓗᐊᓃᑉᐸᒐᒌᖅᑐᓂᒃ 
ᐋᖅᑭᒃᓱᐃᒃᑲᓐᓂᕐᓗᑎᒃ, ᑮᓇᐅᔭᖅᑐᕋᔭᓐᖏᑦᑐᖅ.  ᐃᒻᒪᖄ ᑐᓴᐅᔾᔪᑏᑦ 
ᐊᑐᐃᓐᓇᕈᖅᑎᑕᐅᓂᖏᓐᓄᑦ ᐃᒻᒥᒨᖓᔪᓪᓗ 
ᑲᓐᖑᓇᖅᑑᑎᑕᐅᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᕐᒥᒃ ᑐᑭᒧᐊᒃᑎᑦᑎᔩᑦ 
ᐱᔪᓐᓇᕐᓂᖅᑖᖅᑎᑕᐅᒃᑲᓐᓂᕐᓗᑎᒃ; ᐅᕝᕙᓘᓐᓃᑦ ᐊᑐᐃᓐᓇᖃᕐᓂᖅᓴᐅᓗᑎᒃ 
ᐱᓕᕆᕕᖕᒥ ᐊᖓᔪᖅᑲᐅᑎᓂᒃ, ᓲᕐᓗ ᒥᓂᔅᑕᐃᑦ ᑐᖏᓕᐊᓂᒃ ᐅᕝᕙᓘᓐᓃᑦ 
ᐃᓚᐅᔪᖅ/ᐃᑲᔪᑎ ᒥᓂᔅᑕᐅᑉ ᑐᖏᓕᐊᓂᒃ, ᐃᓱᒪᖅᓱᕈᓐᓇᕐᓂᕐᒥᒃ ᑖᒃᑯᐊ 
ᐃᑐᐃᓐᓇᖃᑦᒪᑕ ᐊᒻᒪ ᑭᖑᕙᖅᓯᒪᓇᔭᓐᖏᖢᑎᒃ ᑲᒪᒋᔭᐅᔭᕆᐊᓖᑦ. 

[24] ᒐᕙᒪᓕᕆᔨᒃᑯᑦ ᐱᓕᕆᕕᐊ ᐱᔭᒃᓴᖅᑖᖅᑎᑕᐅᓯᒪᕗᑦ ᑐᓴᐅᔾᔪᑏᑦ 
ᐊᑐᐃᓐᓇᕈᖅᑎᑕᐅᓂᖏᓐᓄᑦ ᐃᒻᒥᒨᖓᔪᓪᓗ 
ᑲᓐᖑᓇᖅᑑᑎᑕᐅᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᑉ ᐊᐅᓚᑕᐅᓂᖓᓂᒃ.  
ᒐᕙᒪᓕᕆᔨᒃᑯᑦ ᐃᓱᒪᓕᐅᕆᓲᖑᕗᑦ ᖃᓄᖅ ᐱᖁᔭᕐᔪᐊᖅ ᐋᖅᑭᒃᓯᒪᓂᐊᕐᒪᖔᖓ 
ᐃᓱᒪᖅᓱᕈᓐᓇᕐᓂᖅ ᐊᑐᖅᑕᐅᖃᑦᑕᕐᓂᐊᕐᒪᑦ ᒪᓕᒐᑦ ᒪᓕᒡᓗᒋᑦ.  ᒫᓐᓇ 
ᐃᓱᒪᖅᓱᕈᓐᓇᕐᓂᐅᑉ ᐋᖅᑭᒃᑕᐅᓯᒪᓂᖓ ᐃᖏᕐᕋᑦᑎᐊᓐᖏᑦᑐᖅ.  
ᐋᖅᑭᐅᒪᔾᔪᑎᖃᓐᖏᑦᑐᕐᓘᓐᓃᑦ.  ᑕᐃᒪᐃᓐᓂᖓᓄᑦ ᐱᖁᔭᖅᑎᒍᑦ ᐱᖁᔭᕐᔪᐊᖅ 
ᐊᑐᖅᑕᐅᔭᕆᐊᖃᕐᓂᖏᑦ ᒪᓕᒃᑕᐅᓚᐅᖅᓯᒪᓐᖏᑦᑐᑦ, ᑕᐃᒪᐃᓕᖓᓚᐅᕆᓪᓗᓂ 
ᐅᓇ ᑲᒪᒋᔭᐅᔭᕆᐊᓕᒃ. 

ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖃᑎᒋᔪᓐᓇᖅᑕᒃᑲ ᐃᖅᑲᓇᐃᔭᖅᑎᑖᒃᑲᓐᓂᕋᓱᓕᖅᐸᑕ 
ᑕᒪᓐᓇ ᐃᓱᒪᖅᓱᕈᕐᓇᕐᕕᖓᑦ ᐊᑐᖅᑕᐅᔪᓐᓇᕐᓂᐊᕐᒪᑦ.  
ᐅᑕᖅᑭᐅᑎᑲᐃᓐᓇᕐᓂᐊᖅᑕᕋ ᓄᓇᕗᑦ ᒐᕙᒪᒃᑯᑦ ᑕᒪᑐᒥᖓ ᑲᒪᒋᔭᖃᕐᓂᐊᕐᒪᖔᖏᑦ, 
ᐅᕝᕙᓘᓐᓃᑦ ᒪᓕᒐᖅᑎᒍᑦ ᐱᔭᒃᓴᖅᑖᕆᓯᒪᔭᒥᓂᒃ ᐊᑐᖃᑦᑕᓐᖏᓐᓇᕐᓂᐊᕐᒪᖔᖏᑦ. 

  



ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 
ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2020-21 

 

18 

2020-21−ᒥ ᕿᒥᕐᕈᔭᕕᓃᑦ ᐅᓂᒃᑳᖏᑦ 
 

ᑎᑎᕋᕐᕕᑦᑎᓐᓂ ᓴᖅᑭᔮᕐᓂᖅᐹᖑᕗᑦ ᑭᖑᓪᓕᖅᐹᖅᓯᐅᑏᑦ ᐃᓱᒪᓕᐊᕕᓃᑦ, 
ᑕᐃᔭᐅᖃᑦᑕᖅᑐᑦ ᕿᒥᕐᕈᓂᕐᒧᑦ ᐅᓂᒃᑳᑦ.  ᑕᐃᒫᑐᐃᓐᓇᖅ ᐃᖅᑲᖅᑐᐃᕕᖕᒥ 
ᐃᖅᑲᖅᑐᐃᔨᐅᑉ ᐃᓱᒪᓕᐅᕈᑖᑐᑦ, ᕿᒥᕐᕈᓂᕐᒧᑦ ᐅᓂᒃᑳᑦ ᓇᓗᓇᐃᔭᐃᓯᒪᕗᑦ 
ᐱᖁᔭᖅᑎᒍᑦ ᑐᓐᖓᕕᓂᒃ ᐊᒻᒪ ᐊᑐᓕᖅᑎᑕᐅᓪᓗᑎᒃ ᓱᓕᔪᕐᓇᐅᑎᓄᑦ 
ᑲᒪᒋᔭᐅᔪᒨᖓᔪᓂᒃ.  ᓇᓗᓇᐃᔭᐃᕗᑦ ᖃᓄᐃᑦᑐᓂᒃ ᐊᑐᖅᖢᑎᒃ ᐋᖅᑭᒃᓯᓚᐅᕐᒪᖔᑦ 
ᓯᕗᓂᒃᓴᒥᓗ ᐃᓱᒪᓕᐅᕈᑕᐅᓂᐊᖅᖢᑎᒃ, ᐊᒻᒪ ᓄᓇᕗᑦ ᒐᕙᒪᒃᑯᑦ 
ᑎᒥᓐᖑᖅᑎᓯᒪᔭᖏᓐᓄᑦ ᒪᓕᒃᑕᐅᔭᕆᐊᖃᓕᖅᑎᓯᒪᓪᓗᑎᒃ.  ᕿᒥᕐᕈᓂᕐᒧᑦ ᐅᓂᒃᑳᑦ 
ᐃᓗᐃᒃᑲᑦ ᐊᑐᐃᓐᓇᕈᖅᑎᑕᐅᓯᒪᔪᑦ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 
ᐃᑭᐊᖅᑭᕕᐊᒍ (www.atipp-nu.ca) ᐊᒻᒪ ᑲᓇᑕᒥ ᒪᓕᒐᕐᓂᐊᕐᓂᕐᒧᑦ ᑐᓴᐅᒪᔾᔪᑏᑦ 
ᐃᑭᐊᖅᑭᕕᐊᒍᑦ (www.canlii.org). 

ᐊᑐᖅᑎᓪᓗᒍ 27−ᖑᓚᐅᖅᑐᑦ ᕿᒥᕐᕈᓂᕐᒧᑦ ᐅᓂᒃᑳᓕᐊᕕᓃᑦ.  ᑕᐃᒪᓐᓇ 
ᐅᓄᖅᑎᒋᔪᓂᒃ ᑕᑯᓯᒪᔪᒍᑦ.  ᐅᓄᓗᐊᓐᖑᐊᖅᑰᔨᕗᑦ ᕿᒥᕐᕈᓂᕐᒧᑦ ᐅᓂᒃᑳᑦ 
ᐱᔾᔪᑎᖃᖅᐳᖅ ᑲᒥᓴᓇᐅᓚᐅᖅᑐᖅ ᑭᖑᕙᖅᓯᒪᔪᓂᒃ ᐱᔭᕇᖅᓯᔪᒪᓚᐅᕐᓂᖓ 
ᓄᖅᑲᕕᓚᐅᓐᖏᓐᓂᕐᒥᓂ, ᐊᒻᒪ ᐅᕙᖓ ᐱᔭᕇᖅᓯᔪᒪᓂᕋ, ᓱᑲᓐᓂᖅᐹᒃᑯᑦ, ᑕᐃᒃᑯᐊ 
ᐊᒥᐊᒃᑯᕕᓂᖏᑦ.  ᐊᕐᕌᒍ ᐃᓱᓕᑎᓪᓗᒍ ᑲᒪᒋᔭᒃᓴᑦ ᓄᖑᑎᓪᓗᒋᑦ, ᕿᒥᕐᕈᓂᕐᒧᑦ 
ᐅᓂᒃᑳᑦ 2021-22 ᐊᑐᖅᑐᑦ ᐅᓄᓐᖏᓐᓂᖅᓴᐅᓂᐊᖅᑐᒃᓴᐅᕗᑦ. 

ᓯᒃᑭᑦᑕᖅ 3 ᓇᓗᓇᐃᖅᓯᓯᒪᕗᖅ ᕿᒥᕐᕈᔭᕕᓃᑦ ᖃᔅᓯᐅᓚᐅᕐᒪᖔᖏᑦ ᐊᕐᕌᒍᑕᒫᖅ 
ᐊᓂᒍᖅᓯᒪᔪᑦ ᖁᓕᑦ ᐊᕐᕌᒍᑦ ᐃᓗᐊᓂ.  ᐊᕐᕌᒍᑕᒫᖅ ᐅᓄᖅᓯᕙᓪᓕᐊᓂᖏᑦ 
ᐅᔾᔨᕐᓇᖅᑐᑦ, ᐊᒻᒪ ᐊᕐᕌᒍᑕᒫᖅ ᐊᔾᔨᒌᓐᖏᑦᑐᒻᒪᕆᐅᖃᑦᑕᖅᓯᒪᓪᓗᑎᒃ 
ᕿᒥᕐᕈᔭᐅᔭᕆᐊᓖᑦ: 

2020-21−ᒥ ᑕᓪᓕᒪᑦ ᐱᕐᔪᐊᖑᓂᖅᐹᖑᓚᐅᖅᑐᑦ ᕿᒥᕐᕈᓂᕐᒧᑦ ᐅᓂᒃᑳᑦ 
ᐊᑐᓂ ᕿᒥᕐᕈᓂᕐᒧᑦ ᐅᓂᒃᑳᑦ ᓇᐃᒡᓕᑎᖅᓯᒪᓗᒋᑦ ᐅᖃᐅᓯᕆᓐᖏᖔᕐᓗᒋᑦ, 
ᑕᐃᒪᐃᖃᑦᑕᖅᓯᒪᖕᒪᑕ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂ ᑭᖑᓂᑦᑎᓐᓂ, ᑕᓪᓕᒪᑦ 
ᐱᕐᔪᐊᖑᓂᖅᐹᖑᓯᒪᔪᑦ ᕿᒥᕐᕈᓂᕐᒧᑦ ᐅᓂᒃᑳᑦ ᐅᖃᐅᓯᕆᖔᕐᓂᐊᖅᑕᒃᑲ. 

ᑖᒃᑯᐊ ᐱᕐᔪᐊᖑᔾᔪᑎᖃᖅᐳᑦ ᐱᖁᔭᖅᑎᒎᖅᑐᓂᒃ ᓴᖅᑭᑦᑎᖕᒪᑕ, ᐅᕝᕙᓘᓐᓃᑦ 
ᑲᒪᒋᔭᖅ ᓴᖅᑭᑦᑎᖕᒪᑦ ᐱᖁᔭᕐᔪᐊᑉ ᐊᐅᓚᑕᐅᔾᔪᓯᖏᓐᓂᒃ. 

ᓄᓇᕗᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎ ᑐᒃᓯᕋᐅᓯᐅᓚᐅᖅᑐᖅ ᐃᖅᑲᓇᐃᔮᑉ 
ᐊᑭᑦᑐᕋᐅᑕᐅᑎᓪᓗᒍ ᓵᓚᒃᓴᓚᐅᓐᖏᑦᑐᒧᑦ.  ᐅᖄᓚᕕᐅᔪᓐᓇᖅᑐᑦ 
ᖃᐅᔨᓴᖅᑕᐅᔾᔪᑎᕕᓂᖏᓐᓂᒃ ᑕᑯᔪᒪᓚᐅᖅᑐᑦ.  ᐅᖄᓚᕕᐅᔪᓐᓇᖅᑐᑦ 
ᖃᐅᔨᓴᖅᑕᐅᒐᒥᒃ ᐃᓘᓐᓇᐸᓗᐊᓗᖏᑦ ᑎᑎᕋᖅᓯᒪᔪᑦ ᐲᔭᖅᑕᐅᓯᒪᓚᐅᖅᑐᑦ.  

ᑮᓇᐅᔭᓕᕆᓐᓇᐅᑉ 
ᐊᕐᕌᒍᐊ 

ᐅᓂᒃᑳᑦ 

2020-21 27 
2019-20 19 
2018-19 6 
2017-18 27 
2016-17 18 
2015-16 7 
2014-15 10 
2013-14 5 
2012-13 5 
2011-12 3 

ᑲᒥᓴᓇ ᐅᖃᓚᐅᖅᑐᖅ ᑖᒃᑯᐊ ᐱᓕᕆᕖᑦ ᐊᑐᓐᖏᑎᑦᑎᔾᔪᒻᒥᒃ ᑎᑎᕋᖅᓯᒪᔪᒥᒃ 22 
ᐊᑐᑦᑎᐊᓚᐅᖅᑐᑦ, ᑭᓯᐊᓂᓗ ᐊᑐᓕᖁᔭᓕᐅᖅᖢᓂ ᐱᓕᕆᕕᒃᑯᑦ ᑖᔅᓱᒥᖓ 
ᑕᑯᒃᑲᓐᓂᕐᓗᑎᒃ ᐊᒻᒪ ᐊᑐᑦᑎᐊᓕᕐᓗᓂᔾᔪᒃ ᐃᓱᒪᖅᓱᕈᓐᓇᕐᕕᓂ.  ᑲᒥᓴᓇ 
ᐊᑐᓕᖁᔭᓕᐅᒃᑲᓐᓂᖅᐳᖅ ᐱᓕᕆᕕᒃ ᐃᓱᒪᒃᓴᖅᓯᐅᕈᑎᖃᕐᓗᓂ ᓴᖅᑭᑦᑎᔪᓐᓇᕐᓂᕐᒧᑦ 
ᐊᑐᐊᒐᖓᑦ ᐱᔾᔪᑎᓕᒃ ᐅᖄᓚᐅᑎᒃᑯᑦ ᖃᐅᔨᓴᐃᓂᖅ ᒪᓕᒡᔫᒥᖁᓪᓗᒍ ᐃᓄᐃᑦ 
ᐅᒃᐱᕆᔭᖏᓐᓂᒃ. 

ᖃᓄᐅᒻᒪᑦ ᐅᑯᐊ ᐅᓂᒃᑳᑦ ᐱᕐᔪᐊᖑᕙᑦ?  ᓯᕗᓪᓕᖅᐹᑦᑎᐊᖑᓪᓗᓂ ᐅᓂᒃᑳᖑᕗᖅ 
ᐃᓱᒪᒋᖃᓯᐅᔾᔨᓯᒪᔪᖅ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐊᒻᒪ ᐃᓄᐃᑦ 
ᐅᒃᐱᕆᔭᖏᓐᓂᒃ. 

ᑐᒃᓯᕋᐅᓯᐅᖅᑐᖅ ᑎᑎᖅᑲᓂᒃ ᐱᔪᒪᓚᐅᖅᑐᖅ ᐅᐊᑦᓯᔨᓂᒃ ᐃᓱᒫᓘᑎᖃᖅᖢᓂ 
ᓄᓇᕗᒻᒥ ᓄᕙᒡᔪᐊᕐᓇᖅᑕᖃᖅᑎᓪᓗᒍ ᐃᓄᑑᒃᑯᕕᖕᒦᑦᑕᕆᐊᖃᕐᕖᑦ.  
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᓴᖅᑭᑦᑎᓚᐅᖅᑐᑦ 262−ᓂᒃ ᒪᒃᐱᖅᑐᒐᓕᖕᓂᒃ 
ᑎᑎᖅᑲᓂᒃ, ᐅᓄᖅᑐᕐᔪᐊᒻᒪᕇᓪᓗ ᑎᑎᕋᖅᓯᒪᔪᑦ ᐲᔭᖅᑕᐅᓯᒪᓪᓗᑎᒃ.  
ᑐᒃᓯᕋᐅᓯᐅᖅᑐᖅ ᕿᒥᕐᕈᓇᒍᒪᓚᐅᖅᑐᖅ ᐊᑐᓐᖏᑎᑕᐅᔪᕕᓃᑦ ᑎᑎᖅᑲᖁᑎᖏᓐᓂᒃ.  
ᑲᒥᓴᓇ ᖃᐅᔨᓚᐅᖅᑐᖅ ᐃᓚᖏᑦ ᐊᑐᓐᖏᑎᑦᑎᔾᔪᑏᑦ 
ᐊᑐᖅᑕᐅᑦᑎᐊᓚᐅᕐᓂᖏᓐᓂᒃ, ᑭᓯᐊᓂᓗ ᐊᑐᓕᖁᔭᓕᐅᖅᖢᓂ 
ᓴᖅᑭᑦᑎᒃᑲᓐᓂᖁᔨᓪᓗᓂ, ᐱᓗᐊᕐᓗᒋᑦ ᑳᓐᑐᕌᖃᖅᑐᑦ ᐊᑎᖏᑦ, ᑲᒪᔨᖏᑦ ᐊᒻᒪ 
ᐃᖅᑲᓇᐃᔭᖅᑎᖏᑦᑕ ᐊᑎᖏᑦ. 

ᖃᓄᐅᒻᒪᑦ ᐅᑯᐊ ᐅᓂᒃᑳᑦ ᐱᕐᔪᐊᖑᕙᑦ?  ᓴᖅᑭᑦᑎᔪᖅ ᓄᓇᕗᑦ ᒐᕙᒪᒃᑯᑦ 
ᐃᓱᒪᖅᓱᕈᓐᓇᕐᕕᖕᒥᓂᒃ ᐊᑐᕈᓐᓇᓐᖏᓐᓂᖏᓐᓂᒃ ᐅᕝᕙᓘᓐᓃᑦ 
ᐊᑐᕈᒪᓐᖏᓐᓂᖏᓐᓂᒃ, ᒪᓕᒐᖅᑎᒍᑦ ᑕᐃᒪᐃᑦᑕᕆᐊᖃᓐᖏᒃᑲᓗᐊᖅᖢᑎᒃ, 
ᓴᖅᑭᑦᑎᔪᒪᓐᖏᑦᑐᑦ ᑐᓴᐅᒪᔾᔪᑎᓂᒃ ᓴᖅᑭᑦᑎᔪᓐᓇᑦᑎᐊᕋᓗᐊᖅᖢᑎᒃ. 

3. ᕿᒥᕐᕈᔭᕕᓃᑦ ᐅᓂᒃᑳᖓᑦ 21-189 

ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖓᓐᓄᑦ ᐃᖅᑲᓇᐃᔭᖅᑎ ᐊᐱᕆᓯᒪᓐᖏᖢᓂ ᐊᓯᒥᓄᑦ 
“ᓴᖅᑭᑦᑎᓚᐅᖅᑐᖅ” ᐊᑎᕐᒥᒃ ᐊᑐᐃᓐᓇᕈᐃᓂᕐᒧᑦ ᑐᒃᓯᕋᐅᑎᓂᒃ ᑐᖅᑯᐃᔪᕕᓂᕐᒥᒃ, 
ᐊᒻᒪ ᑐᒃᓯᕌᕆᔮᑕ ᐃᓗᓕᖏᓐᓂᒃ.  ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ 
ᓴᖅᑭᑦᑎᔪᖃᓚᐅᕐᓂᖓᓂᒃ ᖃᐅᔨᓚᐅᓐᖏᑦᑐᑦ ᑭᓯᐊᓂ ᐊᕐᕌᒍᓪᓗᐊᖅ ᐊᓂᒍᕐᒪᑦ.  
ᒐᕙᒪᒃᑯᑦ ᑎᒥᓐᖑᖅᑎᓯᒪᔮ ᖃᓄᐃᓕᒋᐊᕈᑎᖃᓕᓚᐅᖅᐳᖅ ᓴᖅᑭᑕᕕᓂᕐᒥᒃ.  ᑲᒥᓴᓇ 
ᖃᐅᔨᓚᐅᖅᑐᖅ ᑕᒪᓐᓇ ᑲᓐᖑᓇᖅᑑᑎᑦᑎᓂᐅᑉ ᒪᓕᒐᖏᓐᓂᒃ 
ᓯᖁᒥᑦᑎᓂᐅᓂᕋᖅᖢᓂᐅᒃ.  ᑲᒥᓴᓇ ᖃᐅᔨᓚᐅᕐᒥᔪᖅ ᒐᕙᒪᒃᑯᑦ ᑎᒥᓐᖑᖅᑎᓯᒪᔮᑕ 
ᑭᒡᒍᑎᖏᑦ ᓈᒻᒪᓪᓚᕆᓚᐅᕐᓂᕋᖅᖢᓂᒋᑦ, ᑭᓯᐊᓂᓗ ᐊᑐᓕᖁᔭᓕᐅᖅᖢᓂ 
ᑐᑭᓕᕇᒃᑐᖅᓯᒪᔪᓂᒃ ᐋᖅᑭᒃᓱᐃᒃᑲᓐᓂᖁᓪᓗᓂᒋᑦ ᑕᐃᒪᐃᑦᑐᒥᒃ ᓯᖁᒥᑦᑎᓂᕐᒥᒃ 
ᓴᖅᑭᑦᑐᖃᒃᑲᓐᓂᔾᔮᓐᖏᒻᒪᑦ. 

ᖃᓄᐅᒻᒪᑦ ᐅᑯᐊ ᐅᓂᒃᑳᑦ ᐱᕐᔪᐊᖑᕙᑦ?  ᓇᓗᓇᐃᖅᓯᒃᑲᓐᓂᖅᐳᖅ 
ᐱᕐᔪᐊᖑᓂᖓᓄᑦ ᑕᐃᒃᑯᐊ ᐱᖁᔭᕐᔪᐊᕐᒥᒃ ᐊᑐᖅᑎᑕᐅᔪᑦ ᒪᓕᒐᓂᒃ 
ᒪᓖᓐᓇᕆᐊᖃᕐᓂᖏᓐᓂᒃ. 

 

4. ᕿᒥᕐᕈᔭᕕᓃᑦ ᐅᓂᒃᑳᖓᑦ 20-180 

ᓄᓇᕗᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎ ᐅᖃᐱᓗᓚᐅᖅᓯᒪᔪᖅ ᐃᒻᒥᒨᖓᔪᑦ 
ᐱᖁᔭᖏᓐᓂᒃ ᓯᖁᒥᑦᑎᓂᕋᐃᓪᓗᓂ ᒪᕐᕉᒃ ᑲᒪᔨᐅᔫᒃ ᐃᒻᒥᒨᖓᔪᓂᒃ ᑐᓴᐅᒪᔾᔾᔪᑎᓂᒃ 
ᐱᓐᓂᕐᒪᑕ (ᐃᓚᓕᐅᓪᓗᒍ ᐃᓅᓕᓴᖅᑕᐅᓂᖏᓐᓅᖓᔪᑦ) ᑖᒃᑯᓄᖔᖅᑐᓂᒃ, ᐊᒻᒪ 
ᑎᒥᐅᑉ ᓯᓚᑖᓄᑦ ᐅᖃᐅᓯᕆᓪᓗᓂᒋᑦ.  ᑲᒥᓴᓇ ᖃᐅᔨᓚᐅᖅᑐᖅ ᓈᒻᒪᒃᑐᒃᑯᑦ 
ᖃᐅᔨᓴᖅᑕᐅᓚᐅᓐᖏᓐᓂᕋᖅᖢᓂᐅᒃ ᑕᒪᓐᓇ ᐸᓯᑦᓯᓂᖅ ᒪᓗᖕᓈᕿᒐᓗᐊᖅᑎᓪᓗᒍ.  
ᑲᒥᓴᓇ ᐊᑐᓕᖁᔭᓕᐅᓚᐅᖅᑐᖅ ᑖᒃᑯᐊ ᐱᓕᕆᕖᑦ ᖃᐅᔨᓴᐃᓂᕐᒥᒃ 
ᐱᔭᕇᖁᓪᓗᓂᒋᑦ ᐅᓪᓗᑦ 60 ᐊᓂᒍᓚᐅᓐᖏᓐᓂᖏᓐᓂ, ᐊᒻᒪ ᐊᑐᓕᖁᔭᓕᐅᕐᓗᑎᒃ 

ᐋ;ᖅᑭᒃᓱᐃᖁᓪᓗᓂᒋᑦ ᐊᑐᐊᒐᓂᒃ ᒪᓕᒐᕐᓂᒡᓗ ᐃᒻᒥᒨᖓᔪᑦ ᒪᓕᒐᖏᑦ 
ᓯᖁᒥᑕᐅᓗᑎᒃ ᑕᐃᒪᐃᑦᑐᖃᒃᑲᓐᓂᖁᓐᖏᒧᑦ. 

ᖃᓄᐅᒻᒪᑦ ᐅᑯᐊ ᐅᓂᒃᑳᑦ ᐱᕐᔪᐊᖑᕙᑦ?  ᑲᒪᒋᔭᖃᖅᐳᖅ ᐱᓕᕆᕕᐅᑉ 
ᖃᐅᔨᓴᐃᑦᑎᐊᓚᐅᓐᖏᓐᓂᖏᓐᓂᒃ, ᑕᒪᓐᓇ ᐊᓪᓗᖅᑕᖓᑦ 
ᐱᕐᔪᐊᖑᓂᖅᐹᖑᖃᑕᐅᒐᓗᐊᖅᑎᓪᓗᒍ ᖃᓄᐃᑦᑐᑐᐃᓐᓇᐃᑦ ᐃᒻᒥᒨᖓᔪᑦ ᐱᖁᔭᑦ 
ᓯᖁᒥᑕᐅᑎᓪᓗᒋᑦ. 

 

5. ᕿᒥᕐᕈᔭᕕᓃᑦ ᐅᓂᒃᑳᖓᑦ 20-168 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑲᒥᓴᓇᒥᒃ ᖃᐅᔨᒃᑲᐃᓚᐅᖅᑐᑦ 
ᑲᓐᖑᓇᖅᑑᑎᑦᑎᓂᐅᑉ ᐱᖁᔭᖏᓐᓂᒃ ᓯᖁᒥᑦᑎᔪᖃᕐᓂᕋᐃᓪᓗᑎᒃ ᓄᓇᓕᖕᓂ 
ᐋᓐᓂᐊᕕᐊᓛᒥ.  ᐋᓐᓂᐊᕕᖕᒥ ᐃᖅᑲᓇᐃᔭᖅᑎ ᐃᓅᑉ ᑎᑎᖅᑲᖁᑎᖏᓐᓂᒃ 
ᕿᒥᕐᕈᓇᒃᑐᕕᓂᖅ ᐊᖏᖅᑕᐅᓯᒪᓐᖏᑦᑐᒧᑦ ᐊᑐᕈᒪᓪᓗᓂᐅᒃ.  ᑲᒥᓴᓇ 
ᖃᐅᔨᓚᐅᖅᑐᖅ ᑕᒪᓐᓇ ᑲᓐᖑᓇᖅᑑᑎᑦᑎᓂᕐᒧᑦ ᐱᖁᔭᕐᓂᒃ 
ᓯᖁᒥᑦᑎᓂᐅᓂᕋᖅᖢᓂᐅᒃ.  ᑲᒥᓴᓇ ᐊᔾᔨᒌᓐᖏᑦᑐᓂᒃ ᐊᑐᓕᖁᔭᓕᐅᓕᓚᐅᖅᑐᖅ 
ᓴᓐᖏᒃᑎᒃᑲᓐᓂᕋᓱᒃᖢᓂᐅᒃ ᐃᒻᒥᒨᖓᔪᓄᑦ ᓴᐳᒻᒥᐅᑏᑦ, ᐃᓚᓕᐅᓪᓗᒍ ᓄᑖᒥᒃ 
ᑲᓐᖑᓇᖅᑑᑎᑦᑎᓂᐊᕐᓂᕐᒧᑦ ᓱᓕᔪᓐᓇᐅᒻᒥᒃ ᓴᓇᓪᓗᓂ, 
ᐃᖅᑲᓇᐃᔭᖅᑎᑦᑎᐊᕙᐅᓂᐅᑉ ᒪᓕᒐᖏᑦ ᐱᐅᓯᖏᓪᓗ, ᐊᒻᒪᓗ 
ᐊᓯᖅᑯᕝᕕᒃᓴᖃᓐᖏᑦᑑᑎᓪᓗᒍ ᑲᓐᖑᓇᖅᑑᑎᑦᑎᔭᕆᐊᖃᕐᓂᕐᒥᒃ 
ᐃᓕᓐᓂᐊᖅᑎᑕᐅᓗᑎᒃ.  ᑲᒥᓴᓇ ᐊᑐᓕᖁᔭᓕᐅᓚᐅᕐᒥᔪᖅ ᐃᒻᒥᒨᖓᔪᑦ 
ᖃᕆᓴᐅᔭᒃᑰᖅᑎᑕᐅᔪᑦ ᓴᐳᒻᒥᐅᑎᖏᓐᓂᒃ ᐱᔾᔪᑎᓕᖕᓂᒃ. 

ᖃᓄᐅᒻᒪᑦ ᐅᑯᐊ ᐅᓂᒃᑳᑦ ᐱᕐᔪᐊᖑᕙᑦ?  ᑖᓐᓇ ᐆᒃᑑᑎᒋᔪᓐᓇᖅᐸᕗᑦ 
ᐋᓐᓂᐊᕕᐊᓛᓂ ᐃᒻᒥᒨᖔᔪᑦ ᐋᓐᓂᐊᕕᖕᒥ ᑎᑎᖅᑲᖁᑏᑦ 
ᐸᖅᑭᔭᐅᑦᑎᐊᒃᑲᓐᓂᕆᐊᖃᕐᓂᖏᓐᓂᒃ. 

2020-21−ᒥ ᕿᒥᕐᕈᓂᕐᒧᑦ ᐅᓂᒃᑳᑎᒍᑦ ᐊᑐᓕᖁᔭᑦ ᐊᖏᖅᑕᐅᓚᐅᓐᖏᑦᑐᑦ 

ᒐᕙᒪᒃᑯᑦ ᑎᒥᖁᑎᖏᓐᓄᑦ 
ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 68(1) ᐅᖃᖅᓯᒪᕗᖅ ᑐᓴᐅᒪᔾᔪᑎᓂᒃ 
ᐊᑐᐃᓐᓇᕈᐃᔭᕆᐊᖃᖃᑦᑕᕆᐊᖃᕐᓂᕋ ᖃᓄᐃᑦᑐᑐᐃᓐᓇᐃᑦ ᕿᒥᕐᕈᓂᕐᒧᑦ ᐅᓂᒃᑳᓂᒃ 
ᓴᖅᑭᑦᑎᓐᓂᕈᒪ ᓂᐊᖁᕆᔭᐅᔪᖅ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖓᓐᓂ ᑲᒥᓴᓇᐅᑉ 
ᐊᑐᓕᖁᔭᖏᓐᓂᒃ ᐋᒃᑳᖅᓯᓐᓂᖅᐸᑦ. 

ᑖᓐᓇ ᐱᖁᔭᕐᔪᐊᖅ ᐅᖃᖅᓯᒪᔪᖅ ᒐᕙᒪᒃᑯᑦ ᑎᒥᖁᑖᓄᑦ ᓂᐊᖁᕆᔭᐅᔪᖅ 
(ᐱᓕᕆᕕᐅᑉ ᒥᓂᔅᑕᒋᒡᒍᔭᖓ) ᕿᒥᕐᕈᓂᕐᒧᑦ ᐅᓂᒃᑳᓄᑦ ᑭᐅᔭᕆᐊᓕᒃ.  ᑖᓐᓇ 
ᓂᐊᖁᕆᔭᐅᔪᖅ ᑲᒥᓴᓇᐅᑉ ᐊᑐᓕᖁᔭᖏᓐᓂᒃ ᐊᖏᖅᓯᒋᐊᑐᓐᖏᑦᑐᖅ.  
ᓂᐊᖁᕆᔭᐅᔪᖅ ᖃᓄᑐᐃᓐᓇᖅ ᐃᓱᒪᓕᐅᕈᓐᓇᖅᐳᖅ ᓈᒻᒪᒐᓱᒋᔭᒥᓂᒃ.  
ᐃᓘᓐᓇᖏᑦ ᑭᐅᔾᔪᑏᑦ ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 
ᑲᒥᓴᓇᐅᑉ ᐃᑭᐊᖅᑭᕕᖓᒍᑦ ᓴᖅᑭᑕᐅᖃᑦᑕᖅᑐᑦ. 

ᐅᕝᕙᐅᕗᖅ ᐊᑲᐅᓐᖏᓕᐅᕈᑦ:  ᓇᓗᓇᐃᓐᓇᖃᑦᑕᓐᖏᑦᑐᖅ ᒐᕙᒪᒃᑯᑦ 
ᑎᒥᓐᖑᖅᑎᓯᒪᔭᖓ ᐊᖏᖅᓯᖕᒪᖔᖓ ᐋᒃᑳᕐᒪᖔᓪᓘᓐᓃᑦ ᑐᓴᐅᒪᔾᔪᑎᓕᕆᓂᕐᒧᑦ 
ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐊᑐᓕᖁᔭᖏᓐᓂᒃ.  ᐆᒃᑑᑎᒋᓗᒍ, 
ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᑕᓪᓕᒪᓂᒃ 
ᐊᑐᓕᖁᔭᓕᐅᖅᐸᑦ, ᐊᒻᒪ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖓ ᒪᕐᕉᖕᓂᒃ ᐊᖏᖅᓯᒃᐸᑦ, 
ᑭᓯᐊᓂᓗ ᓂᓪᓕᐅᑎᒋᓐᖏᓪᓗᓂᒋᑦ ᐱᖓᓱᑦ ᐊᒥᐊᒃᑯᑦ, ᖃᓄᖅ ᑕᐃᒪ ᑐᑭᖃᖅᐸ?  
ᐅᕝᕙᓘᓐᓃᑦ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖓ ᑎᑎᕋᖅᐸᑦ ᐃᓘᓐᓇᖏᑦ ᐊᑐᓕᖁᔭᐃᑦ 
ᐊᖏᕐᓂᕋᕐᓗᓂᒋᑦ, ᑭᓯᐊᓂᓗ ᐅᓂᒃᑳᓕᖅᖢᓂ ᖃᓄᐃᒻᒪᑦ ᐃᓚᖏᑦ 
ᐊᑐᓕᖅᑎᔾᔮᓐᖏᓐᓂᕋᖅᖢᓂᒋᑦ, ᖃᓄᖅ ᑕᐃᒪ ᑐᑭᖃᖅᐸ?  ᐅᕝᕙᓘᓐᓃᑦ ᒐᕙᒪᒃᑯᑦ 
ᑎᒥᓐᖑᖅᑎᓯᒪᔭᖓᑦ ᓂᓪᓕᕋᓗᐊᕐᓗᓂ ᑐᑭᓯᓈᓂᓐᖏᓪᓗᓂ ᐊᑐᖁᔭᑦ 
ᐊᖏᕐᒪᖔᖏᓐᓂᒃ ᐋᒃᑳᕐᒪᖔᖏᓐᓂᒡᓘᓐᒥᓃᑦ, ᖃᓄᖅ ᑕᐃᒪ ᑐᑭᖃᖅᐸ? 

ᑭᐅᑦᑎᐊᕐᓂᖅᐹᖑᖃᑦᑕᖅᑐᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ.  ᑭᒡᒍᑎᖏᑦ 
ᐃᓗᓕᖃᐅᑦᑎᐊᖃᑦᑕᖅᑐᑦ ᐊᒻᒪ ᐱᔾᔪᑎᒃᓴᖏᑦ ᐃᓗᐃᒃᑲᐅᖃᑦᑕᖅᖢᑎᒃ.  



ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 
ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2020-21 

 

24 

ᐊᖏᖃᑎᒋᓗᒋᑦ ᐊᖏᖃᑎᒋᓐᖏᒃᑲᓗᐊᕐᓗᒋᑦ, ᖃᐅᔨᓇᑦᑎᐊᓲᖅ ᖃᓄᐃᑦᑐᒥᒃ 
ᐱᔾᔪᑎᖃᑦᑎᐊᖅᖢᑎᒃ ᐋᖅᑭᒃᓯᒪᖕᒪᖔᖏᑦ.  ᐊᓯᖏᑦ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ 
ᑕᐃᒪᐃᖁᖕᒥᔭᒃᑲ.  ᑭᐅᑦᑎᐊᓐᖏᓐᓂᖅ ᐃᓗᐃᒃᑲᐅᓐᖏᑦᑐᓂᒡᓗ ᑭᐅᓂᖅ 
ᒪᓕᓐᖏᑦᑐᖅ ᐱᖁᔭᕐᔪᐊᑉ ᑐᑭᐊᓂᒃ. 

 

1. ᕿᒥᕐᕈᔭᕕᓃᑦ ᐅᓂᒃᑳᖓᑦ 20-180 

ᓄᓇᕗᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎ ᐅᖃᐱᓗᓚᐅᖅᓯᒪᔪᖅ ᐃᒻᒥᒨᖓᔪᑦ 
ᐱᖁᔭᖏᓐᓂᒃ ᓯᖁᒥᑦᑎᓂᕋᐃᓪᓗᓂ ᒪᕐᕉᒃ ᑲᒪᔨᐅᔫᒃ ᐃᒻᒥᒨᖓᔪᓂᒃ ᑐᓴᐅᒪᔾᔾᔪᑎᓂᒃ 
ᐱᓐᓂᕐᒪᑕ (ᐃᓚᓕᐅᓪᓗᒍ ᐃᓅᓕᓴᖅᑕᐅᓂᖏᓐᓅᖓᔪᑦ) ᑖᒃᑯᓄᖔᖅᑐᓂᒃ, ᐊᒻᒪ 
ᑎᒥᐅᑉ ᓯᓚᑖᓄᑦ ᐅᖃᐅᓯᕆᓪᓗᓂᒋᑦ.  ᑲᒥᓴᓇ ᖃᐅᔨᓚᐅᖅᑐᖅ ᓈᒻᒪᒃᑐᒃᑯᑦ 
ᖃᐅᔨᓴᖅᑕᐅᓚᐅᓐᖏᓐᓂᕋᖅᖢᓂᐅᒃ ᑕᒪᓐᓇ ᐸᓯᑦᓯᓂᖅ ᒪᓗᖕᓈᕿᒐᓗᐊᖅᑎᓪᓗᒍ.  
ᑲᒥᓴᓇ ᐊᑐᓕᖁᔭᓕᐅᓚᐅᖅᑐᖅ ᑖᒃᑯᐊ ᐱᓕᕆᕖᑦ ᖃᐅᔨᓴᐃᓂᕐᒥᒃ 
ᐱᔭᕇᖁᓪᓗᓂᒋᑦ ᐅᓪᓗᑦ 60 ᐊᓂᒍᓚᐅᓐᖏᓐᓂᖏᓐᓂ, ᐊᒻᒪ ᐊᑐᓕᖁᔭᓕᐅᕐᓗᑎᒃ 
ᐋ;ᖅᑭᒃᓱᐃᖁᓪᓗᓂᒋᑦ ᐊᑐᐊᒐᓂᒃ ᒪᓕᒐᕐᓂᒡᓗ ᐃᒻᒥᒨᖓᔪᑦ ᒪᓕᒐᖏᑦ 
ᓯᖁᒥᑕᐅᓗᑎᒃ ᑕᐃᒪᐃᑦᑐᖃᒃᑲᓐᓂᖁᓐᖏᒧᑦ. 

ᒥᓂᔅᑕᐅᑉ ᑭᒡᒍᑖ: ᒥᓂᔅᑕ ᐅᖃᓚᐅᖅᑐᖅ ᖃᐅᔨᓴᐃᓂᖅ 
ᐱᔭᕇᖅᑕᐅᓯᒪᓂᕋᖅᖢᓂᐅᒃ, ᐊᒻᒪ “ᑐᑭᓯᓚᐅᕐᓂᕋᐃᓪᓗᑎᒃ 
ᓯᖁᒥᓐᓂᖅᑕᖃᓚᐅᓐᖏᓐᓂᕋᖅᖢᒍ.”  ᐊᓯᖏᑦ ᐊᑐᓕᖁᔭᐃᑦ 
ᓂᓪᓕᐅᑕᐅᓚᐅᓐᖏᑦᑐᑦ ᒥᓂᔅᑕᒧᑦ. 

2. ᕿᒥᕐᕈᔭᕕᓃᑦ ᐅᓂᒃᑳᖓᑦ 20-179 

ᓱᕈᓯᕐᓄᑦ ᑐᕌᖓᔪᑦ ᐋᓐᓂᐊᕕᓕᐊᖃᑦᑕᕐᓂᖓᑕ ᐸᐃᑉᐹᖁᑎᖏᑦ 
ᑎᓐᖑᖅᑕᐅᓚᐅᖅᓯᒪᔪᑦ ᐋᓐᓂᐊᕕᐊᓛᒥ.  ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑲᒥᓴᓇᐅᑉ 
ᑎᑎᕋᕐᕕᐊᓂᒃ ᖃᐅᔨᒃᑲᐃᓚᐅᖅᑐᑦ.  ᑲᒥᓴᓇ ᐊᑐᓕᖁᔭᓕᐅᓚᐅᖅᑐᖅ ᐱᓕᕆᕕᐅᑉ 
ᑲᓐᖑᓇᖅᑑᑎᑦᑎᔭᕆᐊᖃᕐᓂᕐᒧᑦ ᐊᑐᐊᒐᖓᑦ ᓯᖁᒥᑕᐅᓂᕋᖅᖢᓂᐅᒃ ᐊᒻᒪ 

ᐊᐅᓚᑕᐅᑦᑎᐊᒃᑲᓐᓂᖁᓪᓗᒋᑦ ᐸᐃᑉᐹᒃᑰᖅᑐᑦ ᐃᓄᐃᑦ ᐃᓅᓕᓴᖅᑕᐅᓂᖏᓐᓄᑦ 
ᑎᑎᖅᑲᑦ. 

ᒥᓂᔅᑕᐅᑉ ᑭᒡᒍᑖ: “…ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑐᓐᖓᓱᒃᑎᑦᑎᕗᑦ 
ᐅᓂᒃᑳᓕᐊᕕᓂᕐᓂᒃ ᐊᒻᒪ ᐊᑐᓕᖁᔭᓕᐊᓯ ᐊᖏᖅᖢᑎᒃᑯᑦ.  
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ ᐊᑐᓕᖅᑎᑦᑎᓂᐊᖅᑐᑦ 
ᐅᓄᕐᓂᖅᓴᐅᔪᓂᒃ ᐊᑐᓕᖁᔭᕐᓂᒃ...”.  ᓇᓗᓇᐃᖅᓯᓚᐅᓐᖏᑦᑐᑦ ᖃᓄᐃᒻᒪᑦ 
“ᐅᓄᕐᓂᖅᓴᐃᑦ” ᐊᑐᓕᖁᔭᑦ ᐊᑐᓕᖅᑎᑕᐅᓂᐊᕐᒪᖔᖏᑦ ᐃᓘᓐᓇᖏᑦ ᐊᑐᓕᖁᔭᐃᑦ 
ᐊᖏᖅᑕᐅᔪᐃᓐᓇᐅᒐᓗᐊᖅᑎᓪᓗᒋᑦ. 

 

3. ᕿᒥᕐᕈᔭᕕᓃᑦ ᐅᓂᒃᑳᖓᑦ 20-178 

ᑐᒃᓯᕋᐅᓯᐅᖅᑐᖅ ᓄᓇᕗᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᐅᕙᓚᐅᖅᓯᒪᔪᖅ 
ᑐᓴᐅᒪᔾᔪᑎᓂᒃ ᐃᖅᑲᓇᐃᔭᖅᑎᐅᓚᐅᕐᓂᕐᒥᑕ ᒥᒃᓵᓅᖓᔪᓂᒃ ᐱᔪᒪᓚᐅᖅᓯᒪᔪᑦ.  
ᑲᒥᓴᓇ ᖃᐅᔨᓚᐅᖅᑐᖅ ᑖᓐᓇ ᑐᒃᓯᕌᖅ ᑲᒪᒋᔭᐅᑦᑎᐊᓚᐅᓐᖏᓐᓂᖓᓂᒃ.  ᑲᒥᓴᓇ 
ᐊᑐᓕᖁᔭᓕᐅᓚᐅᖅᑐᖅ ᑲᓐᖑᓇᖅᑐᓕᕆᓂᕐᒧᑦ ᑐᑭᒧᐊᑦᑎᑦᑎᔩᑦ 
ᐃᓕᓐᓂᐊᖅᑎᑕᐅᖁᓪᓗᒋᑦ ᐊᒻᒪ ᓴᓇᕐᕈᑎᖃᑦᑎᐊᕐᓂᖅᓴᐅᖁᓪᓗᒋᑦ. 

ᒥᓂᔅᑕᐅᑉ ᑭᒡᒍᑖ: “….ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐊᖏᖅᓯᒪᑦᑎᐊᖅᐳᑦ 
ᑲᔪᓯᓂᕐᒥᒃ...” ᐃᓚᖏᑦ ᐃᓕᓐᓂᐊᕐᓂᕐᒧᑦ ᓴᓇᕐᕈᑎᖃᖅᑎᑦᑎᓂᕐᒧᓪᓗ 
ᑲᓐᖑᓇᖅᑐᓕᕆᓂᕐᒧᑦ ᑐᑭᒧᐊᒃᑎᑦᑎᔨᓅᖓᓪᓗᑎᒃ.  ᒥᓂᔅᑕ 
ᓇᓗᓇᐃᖅᓯᓚᐅᓐᖏᑦᑐᖅ ᑲᒥᓴᓇᐅᑉ ᐊᑐᓕᖁᔭᖏᓐᓂᒃ ᐊᖏᖅᓯᖕᒪᖔᕐᒥᓂᒃ 
ᐋᒃᑳᕐᒪᖔᖓᓂᒡᓘᓐᓃᑦ. 

 

4. ᕿᒥᕐᕈᔭᕕᓃᑦ ᐅᓂᒃᑳᖓᑦ 20-174 

ᑐᒃᓯᕋᐅᓯᐅᖅᑐᖅ ᓄᓇᕗᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᐅᕙᓚᐅᖅᓯᒪᔪᖅ 
ᑐᒃᓯᕌᖃᖅᖢᓂᓗ ᐃᖅᑲᓇᐃᔭᖅᑎᐅᓚᐅᕐᓂᕐᒥᓅᖓᔪᓂᒃ ᑐᓴᐅᒪᔾᔪᑎᓂᒃ.  

ᑭᖑᕙᕆᐊᖅᑕᐅᓂᖅᑕᖃᐅᓚᐅᖅᑐᖅ, ᐊᒻᒪ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ 
ᖃᐅᔨᓴᐃᓂᕐᒥᓄᑦ ᑐᒃᓯᕋᓚᐅᖅᑐᒥᒃ ᐊᑭᓖᑎᑦᑎᔪᒪᓚᐅᖅᑐᑦ 
$8,000−ᑲᓴᑦᑎᐊᖏᓐᓃᑦᑐᓂᒃ.  ᑐᒃᓯᕋᐅᓯᐅᖅᑐᖅ ᑕᒪᑐᒥᖓ 
ᕿᒥᕐᕈᓇᒃᑕᐅᖁᔨᓚᐅᖅᑐᖅ.  ᑲᒥᓴᓇ ᐊᑕᐅᓯᐅᓐᖏᑦᑐᓂᒃ ᐊᑐᓕᖁᔭᓕᐅᓚᐅᖅᑐᖅ 
ᐃᓕᓐᓂᐊᕐᓂᐅᑉ ᒥᒃᓵᓅᖓᔪᓂᒃ, ᐱᕙᓪᓕᐊᔾᔪᓯᕐᓂᒃ ᐊᒻᒪ ᐊᑭᓖᑎᑦᑎᖃᑦᑕᕐᓂᕐᒥᒃ. 

ᒥᓂᔅᑕᐅᑉ ᑭᒡᒍᑖ: ᒥᓂᔅᑕ ᐅᖃᓚᐅᖅᑐᖅ ᑐᒃᓯᕋᐅᓯᐅᖅᑐᖅ ᑐᒃᓯᕌᒥᓂᒃ 
ᐃᓚᓐᖓᐃᓚᐅᖅᑐᖅ, ᑕᐃᒪᐃᓐᓂᖓᓄᓪᓗ ᐊᑭᓖᑎᑦᑎᔪᓐᓃᓚᐅᖅᑐᑦ. ᒥᓂᔅᑕ 
ᓇᓗᓇᐃᖅᓯᓚᐅᓐᖏᑦᑐᖅ ᑲᒥᓴᓇᐅᑉ ᐊᑐᓕᖁᔭᖏᓐᓂᒃ ᐊᖏᖅᓯᖕᒪᖔᕐᒥᓂᒃ 
ᐋᒃᑳᕐᒪᖔᖓᓂᒡᓘᓐᓃᑦ. 

 

5. ᕿᒥᕐᕈᔭᕕᓃᑦ ᐅᓂᒃᑳᖓᑦ 20-170 

ᑐᒃᓯᕋᐅᑎᓕᒃ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂᑦ ᐱᔪᓚᐅᖅᑐᖅ ᖃᐅᒪᔾᔪᑏᑦ 
ᑎᑎᖅᑲᖁᑎᖏᓐᓂᒃ.  ᑎᑎᖅᑲᓂᒃ ᓴᖅᑭᑦᑎᓚᐅᖅᑐᑦ ᐃᓚᓐᖔᑎᖅᓯᒪᔪᓂᒃ.  
ᐃᒡᓗᓕᕆᔨᕐᔪᐊᒃᑯᑦ ᓇᓗᓇᐃᖅᓯᒐᓛᓚᐅᖅᑐᑦ ᖃᓄᐃᒻᒪᑦ ᐃᓚᓐᖔᑎᕆᖕᒪᖔᕐᒥ, 
ᐃᓗᓕᖃᒐᓛᒃᖢᓂ ᐃᓗᓕᖃᓐᖏᑦᑎᐊᒻᒪᕆᒃᖢᓂᓘᓐᓃᑦ ᑎᑎᖅᑲᑦ (ᓲᕐᓗ ᑭᐊ 
ᑎᑎᕋᓚᐅᕐᓂᖏᑦ, ᑎᑎᕋᕐᕕᕕᓂᖅ, ᑭᓱᓄᑦ ᐊᑐᖅᑕᐅᓂᐊᕐᒪᖔᖏᑦ).  ᑲᒥᓴᓇ 
ᐊᑐᓕᖁᔭᓕᐅᓚᐅᖅᑐᖅ ᓴᖅᑭᑦᑎᒃᑲᓐᓂᖁᔨᓪᓗᓂ ᐊᒻᒪ ᐊᑐᓕᖁᔭᓕᐅᕆᓪᓗᓂ 
ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᓯᕗᓂᒃᓴᑦᑎᓐᓂ, ᐊᑐᐃᓐᓇᕈᐃᖃᑦᑕᕐᓗᑎᒃ 
ᐃᓗᓕᖃᐅᕐᓂᖅᓴᐅᔪᓂᒃ ᐊᑐᓕᖁᔭᕐᓂᒃ. 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᑭᒡᒍᑖ: ᐃᓚᖏᑦ ᐊᑐᓕᖁᔭᐃᑦ ᓴᖅᑭᑦᑎᒃᑲᓐᓂᖁᔨᔪᑦ 
ᐊᖏᖅᑕᐅᓚᐅᖅᑐᑦ.  ᐊᓯᖏᑦ ᐊᖏᖅᑕᐅᓚᐅᓐᖏᑦᑐᑦ. 

6. ᕿᒥᕐᕈᔭᕕᓃᑦ ᐅᓂᒃᑳᖓᑦ 20-169 

ᑲᒥᓴᓇ ᐊᐱᕆᔭᐅᖃᑦᑕᓚᐅᖅᑐᖅ ᐅᖃᐱᓗᒡᕕᐅᕙᒃᖢᓂᓗ ᓄᓇᓕᖕᓂ 
ᐃᒡᓗᓕᕆᔨᒃᑯᓐᓅᖓᔪᓂᒃ, ᐅᖃᖅᓯᒪᓪᓗᑎᒃ ᑐᓴᐅᒪᔾᔪᑎᓂᒃ ᐱᓇᓱᒃᓯᒪᓚᐅᓂᖏᓐᓂᒃ 
ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂᑦ.  ᑲᒥᓴᓇ ᐊᑐᓕᖁᔭᓕᐅᓚᐅᖅᑐᖅ ᓄᓇᕗᒻᒥ 
ᐃᒡᓗᓕᕆᔨᕐᔪᐊᑦ ᑲᓐᖑᓇᖅᑑᑎᑦᑎᓂᕐᒧᑦ ᐊᒃᑐᐃᓂᕐᒥᒃ ᖃᐅᔨᓴᐃᔾᔪᑎᓂᒃ 
ᐋᖅᑭᒃᓯᓗᑎᒃ, ᐊᒻᒪ ᐊᑐᓕᖁᔭᓕᐅᖅᖢᓂ ᐊᓯᖏᓐᓂᒃ ᐋᖅᑭᒃᓱᐃᓗᑎᒃ 
ᑐᑭᓯᓇᖅᓯᒃᑲᓐᓂᕐᓂᐊᕐᒪᑦ ᖃᓄᖅ ᐃᖅᑲᓇᐃᔭᖃᑎᒌᒋᐊᖃᕐᒪᖔᖏᑦ. 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᑭᒡᒍᑖ: ᐃᓘᓐᓇᐸᓗᖏᑦ ᐊᑐᓕᖁᔭᖏᑦ 
ᐊᖏᖅᑕᐅᓚᐅᖅᑐᑦ.  ᑲᓐᖑᓇᖅᑑᑎᑦᑎᓂᕐᒧᑦ ᐊᒃᑐᐃᓂᕐᒥᒃ ᖃᐅᔨᓴᐃᔾᔪᑎᑦ 
ᐱᒋᐊᖅᑕᐅᓂᐊᖅᑐᑦ.  ᐃᓚᖏᑦ ᐊᑐᓕᖁᔭᐃᑦ ᐊᖏᖅᑕᐅᓚᐅᓐᖏᑦᑐᑦ. 

ᑕᓪᓕᒪᑦ ᐊᕐᕌᒍᑦ ᐊᒡᒋᖅᑐᓂ ᓯᕗᓪᓕᐅᑎᓯᒪᓂᐊᖅᑕᒃᑲ 
 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᓂᕋ ᐱᒋᐊᓚᐅᖅᑐᖅ 
ᔭᓄᐊᕆ 11, 2021-ᒥ ᐃᓱᓕᓪᓗᓂ ᔭᓄᐊᕆ 10, 2026-ᒥ.  ᑖᒃᑯᐊ ᐊᕐᕌᒍᑦ 
ᐊᑐᕐᓂᖏᓐᓂ ᐅᑯᐊ ᐱᔭᕇᕈᒪᔭᒃᑲ: 

 ᐊᐅᓚᑦᑎᓗᖓ ᑎᑎᕋᕐᕕᖕᒥᒃ ᐊᐅᓚᑦᑎᐊᖅᑐᒥᒃ ᕿᓚᒻᒥᐅᔪᒃᑯᓪᓗ 
ᐃᓱᒪᓕᐅᕐᕕᐅᓗᓂ, ᐊᐅᓚᓂᖃᕐᓗᓂ ᑐᓴᐅᒪᔾᔪᑎᓕᕆᓂᕐᒧᑦ 
ᑲᓐᖑᓇᖅᑑᑎᑦᑎᓂᕐᒧᓪᓗ ᑲᒪᔨᐅᓗᑎᒃ ᑕᒪᒃᑮᖕᓄᑦ ᓄᓇᕗᑦ ᒐᕙᒪᒃᑯᓐᓄᑦ 
ᐃᖅᑲᓇᐃᔭᖅᑎᓄᑦ ᓄᓇᕗᒻᒥᐅᓄᓪᓗ. 

 ᐋᖅᑭᒋᐊᖅᑕᐅᓗᓂ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 
ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᖅ ᑲᒥᓴᓇ 
ᐱᔪᓐᓇᕐᓂᖅᑖᕈᓐᓇᕐᓂᐊᕐᒪᑦ ᓴᖅᑭᑦᑎᖁᔨᔪᓐᓇᕐᓂᕐᒥᒃ ᑎᑎᖅᑲᓂᒃ.  
ᑕᐃᒪᐃᑦᑐᓐᓇᖅᑐᖅ ᐊᒻᒪ ᒫᓐᓇᑦᓴᐅᑎᒋ ᐋᖅᑭᒃᑕᐅᒋᐊᖃᖅᖢᓂ.  ᑲᓇᑕᒥ 
ᒐᕙᒪᖃᕐᕖᑦ ᓇᑉᐸᓪᓗᐊᖏᑦ ᑕᐃᒪᓐᓇ ᐱᔪᓐᓇᕐᓂᖃᖅᑎᑦᑎᓕᕇᖅᑐᑦ, 
ᒫᓐᓇᕈᓘᓚᐅᖅᑐᕐᓗ ᓄᓇᑦᓯᐊᖅ ᑕᐃᒪᐃᓕᑎᑦᑎᓚᐅᖅᖢᑎᒃ.  ᑕᒪᓐᓇ 
ᐋᖅᑭᒋᐊᕈᑦ ᐱᔭᕐᓂᖅᑐᖅ, ᐊᑐᓯᑲᐅᑎᒋᔪᓐᓇᖅᖢᓂ, ᐱᕐᔪᐊᖑᓪᓗᓂ ᐊᒻᒪ 
ᐱᐅᓂᖅᓴᒥ ᐊᐅᓚᑕᐅᔪᓐᓇᖅᓯᓂᐊᖅᑐᖅ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ 
ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᖅ ᓄᓇᕗᒻᒥ. 

 ᕿᒥᕐᕈᓗᒍ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 
ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᖅ.  ᓄᓇᕗᑦ ᓱᓕ 
ᓯᕗᓪᓕᖅᐹᖅᓯᐅᑎᓂᒃ ᐱᖁᔭᕐᔪᐊᕐᓂᒃ ᒪᓕᒃᑐᑦ.  ᑐᓴᐅᒪᔾᔪᑎᓂᒃ 
ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ 
ᐱᖁᔭᕐᔪᐊᖅ ᐊᕗᑎᓚᐅᓐᖏᓐᓂᑦᑎᓐᓂ ᐊᑐᓕᓚᐅᖅᓯᒪᔪᖅ.  ᐅᓪᓗᒥᐅᓕᖅᑐᖅ 
ᓈᒻᒪᒍᓐᓃᖅᑐᖅ ᒫᓐᓇ ᒐᕙᒪᕗᑦ ᐅᐊᔭᓅᖅᑐᓪᓗ ᐅᓪᓗᒥᓯᐅᑕᐅᓕᕐᓂᖓ 
ᐱᔾᔪᑎᒋᓪᓗᒍ. 

 ᐊᑐᓕᖅᑎᑦᑎᓗᓂ ᐋᓐᓂᐊᖃᕐᓇᓐᖏᑦᑐᓂᕆᓂᕐᒧᑐᐊᑦᑎᐊᖅ ᑐᕌᖓᔪᓂᒃ 
ᐱᖁᔭᕐᔪᐊᕐᓂᒃ.  ᑖᓐᓇ ᐊᑯᓂᐊᓗᒃ ᑲᒥᓴᓇᐅᓚᐅᖅᑑᑉ 
ᐊᑐᓕᖁᔭᓕᐊᕆᓯᒪᔭᖓ.  ᑲᓇᑕᒥ ᒐᕙᒪᖃᕐᕕᓕᒫᑦ 
ᐋᓐᓂᐊᖃᕐᓇᓐᖏᑦᑐᓂᕆᓂᕐᒧᑐᐊᑦᑎᐊᖅ ᑐᕌᖓᔪᓂᒃ ᐱᖁᔭᕐᔪᐊᓖᑦ.  
ᓄᓇᕗᑦ ᑭᖑᕙᖅᓯᒪᓗᐊᕐᓂᐊᓗᐊ ᐱᔾᔪᑎᒃᓴᖃᓐᖏᑦᑎᐊᖅᑐᖅ. 

 ᑎᑎᕋᕐᕕᖕᒥ ᐃᖅᑲᓇᐃᔭᖅᑏᑦ ᐅᓄᖅᓯᕙᓪᓕᐊᕋᔮᖅᑎᓪᓗᒋᑦ ᐃᖅᑲᓇᐃᔮᑦ 
ᐅᓄᖅᓯᕙᓪᓕᐊᓂᖏᑦ ᐊᖑᒻᒪᑎᔪᓐᓇᕐᓂᐊᕋᑦᑎᒍᑦ, ᐱᓗᐊᕐᓗᒍ 
ᐋᓐᓂᐊᖃᕐᓇᓐᖏᑦᑐᓕᕆᕐᒧᑐᐊᑦᑎᐊᖅ ᑐᕌᖓᔪᖅ ᐱᖁᔭᕐᔪᐊᖅ, ᐊᒻᒪ 
ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 
ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᖅ ᐊᑐᓕᐅᑎᑎᑦᑎᓂᐊᕐᒪᑦ 
ᓄᓇᕗᒻᒥᐅᑦ ᓄᓇᓕᖏᓐᓂᒃ. 

 ᑭᖑᕝᕕᖅᑎᒃᓴᓐᓂᒃ ᐃᓕᓐᓂᐊᖅᑎᑦᑎᓗᑕ ᐃᓄᖕᒥᒃ ᐅᕝᕙᓘᓐᓃᑦ ᐊᑯᓂᐊᓗᒃ 
ᐅᑭᐅᖅᑕᖅᑐᒥᐅᒻᒥᒃ.  ᑖᓐᓇ ᐃᓂᒐ ᓯᕗᓂᒃᓴᑦᑎᓐᓂ ᐃᓐᓄᒃᑕᐅᔭᕆᐊᓕᒃ 
ᐃᓄᒃᑎᑐᑦ ᐅᖃᕈᓐᓇᑦᑎᐊᖅᑐᒧᑦ ᐊᒻᒪ ᑎᑎᕋᕐᕕᒃ 
ᓯᕗᒧᐊᒃᑎᑉᐸᓪᓕᐊᔪᓐᓇᕐᓂᖓᓂᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᑐᓐᖓᕕᖃᕐᓗᓂ. 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑎᓪᓗᖓ ᑲᔪᓯᑦᑎᐊᕐᓂᕐᒪ 
ᓇᓗᓇᐃᒃᑯᑕᕆᓂᐊᖅᑕᖓᑦ ᐅᓇ, ᐃᓕᔭᐅᓯᒪᓂᕋ ᐃᓱᓕᑉᐸᑦ, ᑖᒃᑯᐊ ᐱᖓᓲᔪᖅᑐᑦ 
ᓯᕗᓪᓕᐅᑎᓯᒪᔪᑦ ᐱᔭᕇᖅᑕᐅᓯᒪᓂᖏᑦ.  ᑖᒃᑯᐊ ᓯᕗᓪᓕᐅᔾᔭᑦ ᓇᖕᒥᓂᖅ 
ᐊᐅᓚᑦᑐᓐᓇᓐᖏᑕᒃᑲ.  ᐃᓘᓐᓴᖏᑦ ᑲᔪᓯᕙᓪᓕᐊᓂᐊᖅᐸᑕ ᒥᓂᔅᑕᐃᑦ ᑲᑎᒪᔨᖏᑦ 
ᐊᒻᒪ ᒪᓕᒐᓕᐅᖅᑏᑦ ᐊᖏᖅᓯᒪᑦᑎᐊᕆᐊᖃᕐᓂᐊᖅᑐᑦ ᐊᒻᒪ ᐃᑲᔪᕐᓗᑎᒃ. 

ᑖᒃᑯᐊ ᓯᕗᓪᓕᐅᔾᔭᑦ ᓇᖕᒥᓂᖅ 
ᐊᐅᓚᑦᑐᓐᓇᓐᖏᑕᒃᑲ.  ᐃᓘᓐᓴᖏᑦ 
ᑲᔪᓯᕙᓪᓕᐊᓂᐊᖅᐸᑕ ᒥᓂᔅᑕᐃᑦ 
ᑲᑎᒪᔨᖏᑦ ᐊᒻᒪ ᒪᓕᒐᓕᐅᖅᑏᑦ 
ᐊᖏᖅᓯᒪᑦᑎᐊᕆᐊᖃᕐᓂᐊᖅᑐᑦ 
ᐊᒻᒪ ᐃᑲᔪᕐᓗᑎᒃ. 

